
Riżultati prinċipali tal-Kunsill 

Il-Kunsill iddiskuta u adotta konklużjonijiet dwar it-tkabbir u l-proċess ta' stabbilizzazzjoni u ta' 
assoċjazzjoni. “Id-dibattitu wera li t-tkabbir jibqa’ politika vitali u determinati tal-UE. Fil-fatt hija 
probabbilment waħda mill-aktar politiki ta’ suċċess li qatt kien hemm, kemm għall-
implikazzjonijiet trasformattivi tagħha kif ukoll bħala għodda ta’ politika barranija”, qal Sandro 
GOZI, is-Segretarju tal-Istat tal-Italja għall-Affarijiet Ewropej u President tal-Kunsill, wara l-
laqgħa. 

F’dan il-kuntest, il-Kunsill esprima wkoll t-tħassib serju tiegħu wara l-arresti u t-trażżin riċenti tal-
libertà tal-mezzi tal-komunikazzjoni fit-Turkija. "Il-libertà tal-mezzi tal-komunikazzjoni hija valur 
fundamentali tal-UE li aħna nistennew li jiġi rrispettat bis-sħiħ minn kulħadd, inklużi l-pajjiżi 
kandidati li jaspiraw li jingħaqdu mal-UE", ikkummenta is-Segretarju tal-Istat Gozi waqt 
konferenza stampa wara l-Kunsill. 

Il-Kunsill u l-Istati Membri imlaqqgħin fil-Kunsill adottaw konklużjonijiet dwar ir-rispett għall-
istat tad-dritt, li jistabbilixxu djalogu politiku fost l-Istati Membri biex jiġi promoss u 
ssalvagwardjat l-istat tad-dritt fi ħdan l-UE. Dan l-istrument ġdid jikkomplementa l-proċedura ta' 
ksur - fil-każ ta' ksur tal-liġi tal-UE - u l-hekk imsejħa proċedura tal-Artikolu  7 tat-Trattat ta' 
Lisbona li tippermetti s-sospensjoni tad-drittijiet tal-vot fil-każ ta' ksur serju u persistenti ta' valuri 
tal-UE. “Permezz tal-adozzjoni tal-konklużjonijiet, il-Kunsill fakkar li l-istat tad-dritt huwa wieħed 
mill-valuri ewlenin li fuqhom hija msejsa l-UE u kwistjoni ta’ interess komuni għall-Istati Membri. 
Id-djalogu stabbilit illum se jgħinna niżguraw li l-istat tad-dritt ikompli jkun objettiv komuni 
kondiviż, b’rispett sħiħ għall-prinċipju tat-trattament ugwali u l-oġġettività", qal Sandro Gozi. 

Il-Kunsill kellu skambju ta’ fehmiet dwar il-programm ta’ ħidma tal-Kummissjoni għall-2015 u 
approva politikament il-konklużjonijiet dwar l-ipprogrammar pluriennali u l-ippjanar leġislattiv 
bil-ħsieb li tiġi msaħħa l-kooperazzjoni interistituzzjonali u li jiġi żgurat proċess leġislattiv aktar 
rapidu u effiċjenti. “It-titjib tal-funzjonament tal-UE billi l-proċeduri tagħha jsiru aktar trasparenti u 
effettivi huwa kruċjali għall-futur tal-UE”, enfasizza s-Segretarju tal-Istat Gozi. “Huwa għalhekk li 
fil-Kunsill Affarijiet Ġenerali tnediet riflessjoni konġunta dwar il-funzjonament tal-Unjoni. Il-
progress lejn programmar konġunt u kooperazzjoni interistituzzjonali aktar b’saħħitha huma passi 
importanti fid-direzzjoni t-tajba”. 

1  Meta dikjarazzjonijiet, konklużjonijiet jew riżoluzzjonijiet ikunu ġew adottati formalment mill-Kunsill, dan 
ikun indikat fl-intestatura tas-suġġett ikkonċernat u t-test jitqiegħed bejn il-virgoletti. 

  Id-dokumenti li r-referenzi tagħhom jingħataw fit-test qegħdin fis-sit tal-Internet tal-Kunsill 
http://www.consilium.europa.eu. 

  Atti adottati b'dikjarazzjonijiet għall-minuti tal-Kunsill li jkunu jistgħu jinħarġu għall-pubbliku huma 
indikati b'asterisk; dawn id-dikjarazzjonijiet qegħdin fuq is-sit tal-Internet tal-Kunsill imsemmi hawn fuq 
jew jistgħu jinkisbu mill-Uffiċċju tal-Istampa. 

PUNTI LI ĠEW DISKUSSI 

Tkabbir u Proċess ta' Stabilizzazzjoni u ta' Assoċjazzjoni 

Il-Kunsill adotta l-konklużjonijiet li ġejjin: 

"1. Il-Kunsill jieħu nota tal-komunikazzjoni mill-Kummissjoni tat-8 ta' Ottubru 2014 dwar l-
Istrateġija ta' Tkabbir u l-Isfidi Ewlenin 2014-2015 u r-rapporti dwar il-progress tat-
Turkija, il-Montenegro, is-Serbja, dik li kienet ir-Repubblika Jugoslava tal-Maċedonja, l-
Albanija, il-Bosnja-Ħerzegovina, u l-Kosovo*, u tal-konklużjonijiet u r-
rakkomandazzjonijiet li hemm fihom. 

2. F’konformità mal-kunsens imġedded dwar it-tkabbir approvat mill-Kunsill Ewropew fl-
14 u l-15 ta’ Diċembru 2006, u l-konklużjonijiet tal-Kunsill tat-13 ta’ Diċembru 2013, il-
Kunsill itenni li t-tkabbir jibqa’ politika prinċipali tal-UE u jkompli jikkontribwixxi għal 
benefiċċji reċiproċi ta’ paċi, demokrazija, sigurtà u prosperità fl-Ewropa. Il-Kunsill jibqa' 
jagħti importanza kbira lill-kredibbiltà tal-proċess tat-tkabbir, li jibqa’ kruċjali biex 
jinżamm il-momentum tar-riformi u l-appoġġ pubbliku għat-tkabbir kemm fir-reġjun, fejn 
għandu jiġi promoss permezz ta’ komunikazzjoni aħjar, kif ukoll fl-Istati Membri tal-UE. 

3. Negozjati tal-adeżjoni attivi u kredibbli, li jħarsu l-impenji u l-kondizzjonalità stabbilita 
tal-UE, flimkien mad-dimensjonijiet l-oħra kollha tar-relazzjonijiet bejn l-UE u t-Turkija 
indirizzati f'dawn il-konklużjonijiet, ser jippermettu li r-relazzjonijiet bejn l-UE u t-Turkija 
jiksbu l-potenzjal sħiħ tagħhom. Il-Kunsill jafferma mill-ġdid l-impenn inekwivoku tiegħu 
għall-perspettiva Ewropea tal-Balkani tal-Punent. F’konformità mal-konklużjonijiet 
preċedenti tal-Kunsill u fil-qafas tal-kriterji politiċi ta’ Kopenħagen u tal-Proċess ta’ 
Stabilizzazzjoni u ta’ Assoċjazzjoni, li jibqa' l-qafas komuni għar-relazzjonijiet mal-
Balkani tal-Punent sal-adeżjoni tagħhom, huwa jafferma mill-ġdid ukoll il-ħtieġa, 
f’konformità mal-kunsens imġedded dwar it-tkabbir, għal kondizzjonalità ġusta u rigoruża 
u l-prinċipju ta’ merti proprji, flimkien mal-kapaċità tal-UE, fid-dimensjonijiet kollha 
tagħha, biex tintegra membri ġodda. 

4. Il-Kunsill jilqa’ l-isforzi tal-Kummissjoni biex issaħħaħ il-fokus fir-rigward tal-indirizzar 
ta’ riformi fundamentali kmieni fil-proċess u b’mod partikolari l-enfasi fuq it-tliet pilastri 
tal-istat tad-dritt, il-governanza ekonomika u r-riforma tal-amministrazzjoni pubblika. 
Dawn il-kwistjonijiet marbuta mal-kriterji ta’ Kopenħagen huma ta’ sinifikat orizzontali, 
jaqgħu fi ħdan il-kondizzjonalità stabbilita, u jridu jiġu ttrattati b’determinazzjoni. 

                                                 
* Dan l-isem huwa mingħajr preġudizzju għall-pożizzjonijiet dwar l-istatus, u huwa konformi 

mal-UNSCR 1244/99 u l-Opinjoni tal-QIĠ dwar id-dikjarazzjoni tal-indipendenza tal-
Kosovo. 

5. Il-Kunsill jissottolinja l-importanza ċentrali tal-istat tad-dritt. F'konformità mal-approċċ il-
ġdid, l-isfidi ewlenin li jeħtieġu attenzjoni partikolari u urġenti, b'mod partikolari, ir-
riforma ġudizzjarja, il-ġlieda kontra l-kriminalità organizzata u l-korruzzjoni, il-libertà tal-
espressjoni u tal-media, id-drittijiet ta' persuni li jappartjenu għal minoranzi, it-trattament 
nondiskriminatorju tal-minoranzi nazzjonali, kif ukoll it-trattament tad-diskriminazzjoni ta' 
gruppi vulnerabbli bħar-Rom u persuni leżbjani, omosesswali, bisesswali, transġeneru u 
intersess (LGBTI). Tinħtieġ aktar ħidma wkoll għall-promozzjoni tal-ugwaljanza bejn is-
sessi u d-drittijiet tan-nisa. Il-Kunsill jistenna b'interess it-tlestija tat-tħejjijiet immirati 
għall-parteċipazzjoni ta’ pajjiżi kandidati bħala osservaturi fil-ħidma tal-Aġenzija dwar id-
Drittijiet Fundamentali tal-UE. L-istat tad-dritt huwa wkoll fundamentali għall-iżvilupp 
ekonomiku u l-ħolqien ta' ambjent kummerċjali u klima ta' investiment favorevoli. 

6. Il-Kunsill jilqa’ l-fokus miżjud tal-Kummissjoni dwar it-tisħiħ tal-governanza ekonomika u 
l-kompetittività, bil-għan li ttejjeb l-ambjent tan-negozju u tixpruna t-tkabbir, il-ħolqien 
tax-xogħol u l-investiment. B'appoġġ għall-isforzi biex jintlaħqu l-kriterji ekonomiċi ta’ 
Kopenħagen, il-Kunsill jinnota li għall-Balkani tal-Punent, dan se jinvolvi t-tħejjija ta’ 
Programmi ta’ Riforma Ekonomika. B’mod partikolari, il-Kunsill jilqa’ l-isforzi biex 
jirriflettu l-proċess tas-Semestru Ewropew fil-livell tal-UE f'l-approċċ ġdid ta’ governanza 
ekonomika u jinkoraġġixxi aktar ħidma dwar dan. Abbażi ta’ dawn il-programmi, il-
Kunsill se jistabbilixxi gwida politika mmirata. F’dan il-kuntest il-Kunsill ifakkar fl-
importanza ta’ statistika preċiża u affidabbli bħala fattur ewlieni fil-governanza 
ekonomika. Il-Kunsill jistenna b’interess l-istabbiliment ta’ djalogu ekonomiku ta’ livell 
għoli mat-Turkija. Huwa jissottolinja l-importanza għaċ-ċittadini u l-kummerċ Ewropej tat-
titjib tan-netwerks tat-trasport u tal-enerġija u l-konnettività. F'dan ir-rigward, il-Kunsill 
jappella wkoll għal kooperazzjoni aktar mill-qrib mal-Istati Membri tal-UE bħala kontribut 
lejn is-sigurtà tal-enerġija tal-UE, inkluża l-infrastruttura għad-diversifikazzjoni tas-sorsi 
ta' forniment. L-appoġġ għall-iżvilupp ekonomiku għandu jimmitiga wkoll il-pressjoni 
migratorja fuq l-UE. 

7. Il-Kunsill jilqa’ b’sodisfazzjon l-approċċ imsaħħaħ tal-Kummissjoni dwar ir-riforma tal-
amministrazzjoni pubblika. Huwa jistenna b’interess diskussjoni politika aktar strutturata 
fil-korpi tal-Ftehim ta’ Stabilizzazzjoni u Assoċjazzjoni, kif ukoll l-użu tan-negozjati ta’ 
adeżjoni biex jinkoraġġixxu r-riformi meħtieġa, sabiex jiġu indirizzati l-politiċizzazzjoni 
tas-servizz pubbliku u l-isfidi f’termini ta’ trasparenza, responsabbiltà, professjonaliżmu u 
effettività. 

8. It-tisħiħ tal-funzjonament u l-indipendenza tal-istituzzjonijiet demokratiċi ewlenin huwa 
essenzjali. Dan jinkludi l-iżgurar ta' djalogu kostruttiv, inklużiv u sostenibbli fl-ispettru 
politiku kollu, b’mod partikolari fil-parlament u mas-soċjetà ċivili. F'dan ir-rigward, 
jeħtieġ li jsir aktar biex jitrawwem ambjent li jagħti s-setgħa lill-organizzazzjonijiet tas-
soċjetà ċivili. 

9. Żviluppi lil hinn mill-fruntieri tal-UE jenfasizzaw l-importanza li nkomplu napprofondixxu 
l-kooperazzjoni dwar kwistjonijiet ta’ politika barranija. Għandu jissaħħaħ id-djalogu 
bilaterali dwar il-politika barranija. F'dan ir-rigward, il-Kunsill jissottolinja l-importanza ta' 
allinjament progressiv mal-pożizzjonijiet ta' politika barranija tal-UE, partikolarment dwar 
kwistjonijiet fejn ikunu involuti interessi komuni importanti, bħal dwar ir-Russja u l-
Ukraina. 

10. Il-Kunsill ifakkar l-għajnuna finanzjarja kontinwa tal-UE, b’mod partikolari fil-forma tal-
Istrument il-ġdid għall-Assistenza ta’ Qabel l-Adeżjoni (IPA II) għall-perijodu 2014-2020. 
It-tnedija tal-IPA II tinkludi l-introduzzjoni ta’ approċċ settorjali, aktar koerenza bejn l-
assistenza finanzjarja u l-progress ġenerali li saru fl-implimentazzjoni tal-istrateġija ta’ 
qabel l-adeżjoni, s-sostenn baġitarju miżjud u l-prijoritizzazzjoni tal-proġetti. Il-
koordinazzjoni mal-istituzzjonijiet finanzjarji internazzjonali qed tissaħħaħ aktar. 

11. Relazzjonijiet tajbin ta’ viċinat u l-kooperazzjoni reġjonali huma elementi essenzjali tal-
proċess tat-tkabbir, kif ukoll tal-proċess ta’ Stabilizzazzjoni u Assoċjazzjoni, u 
jikkontribwixxu għall-prosperità, l-istabbiltà, ir-rikonċiljazzjoni u għal klima li twassal 
biex jiġu indirizzati kwistjonijiet bilaterali miftuħa u l-wirt tal-passat. Il-Kunsill jilqa’ l-
isforzi li saru biex jingħeleb il-wirt tal-passat, titrawwem ir-rikonċiljazzjoni u jingħata 
appoġġ għal kooperazzjoni reġjonali inklużiva, inkluż billi tiġi promossa klima ta’ 
tolleranza u li tikkundanna l-forom kollha ta’ diskors ta’ mibegħda jew retorika ta' żmien 
il-gwerra. Il-Kunsill itenni l-ħtieġa li jiġi evitat kull tip ta' kunflitt jew azzjoni li tista' 
tagħmel ħsara lir-relazzjonijiet tajba ta' viċinat u s-soluzzjoni paċifika tat-tilwim. F'dan ir-
rigward huma meħtieġa sforzi kontinwi, inkluż il-protezzjoni tal-minoranzi kollha, l-
iżgurar ta’ drittijiet ugwali għaċ-ċittadini kollha, u l-indirizzar tal-kwistjonijiet ta’ persuni 
neqsin u r-ritorn tar-refuġjati. Il-Kunsill jissottolinja l-ħtieġa li jkomplu jiġu ttrattati kawżi 
domestiċi ta' delitti tal-gwerra, kif ukoll li tiġi indirizzata l-impunità għad-delitti tal-gwerra 
u li tiġi żgurata r-responsabbiltà, inkluż bil-kooperazzjoni sħiħa ma' u bl-appoġġ tal-ħidma 
tal-ICTY u t-Task Force Investigattiva Speċjali ta’ EULEX. 

12. B’mod ġenerali, huma meħtieġa sforzi kontinwi biex jiġi indirizzat it-tilwim bilaterali 
pendenti, inkluż tilwim transkonfinali, sabiex jiġi żgurat li ma jagħmilx ħsara lill-proċess 
ta’ adeżjoni. Tilwim u kwistjonijiet pendenti għandhom jiġu solvuti f'konformità mad-dritt 
internazzjonali u l-prinċipji stabbiliti, inkluż permezz tal-implimentazzjoni ta' ftehimiet 
legalment vinkolanti, fost l-oħrajn il-Ftehim dwar Kwistjonijiet ta' Suċċessjoni. 

13. Waqt li jirrikonoxxi b'mod partikolari l-importanza tal-liberalizzazzjoni tal-viża għaċ-
ċittadini, il-Kunsill jinkoraġġixxi lill-Kummissjoni biex tkompli tissorvelja mill-qrib l-
implimentazzjoni tal-kondizzjonijiet kollha stabbiliti għal-liberalizzazzjoni tal-viża, 
permezz tal-mekkaniżmu ta' segwitu tagħha. Il-Kunsill jinkoraġġixxi lill-awtoritajiet 
ikkonċernati biex b'mod attiv ikomplu bl-isforzi tagħhom u jieħdu l-miżuri kollha meħtieġa 
kontra l-abbuż tas-sistema tal-ivvjaġġar mingħajr viża sabiex tiġi żgurata t-tkomplija 
tagħha mingħajr restrizzjonijiet u jinkoraġġihom biex ikomplu bil-kooperazzjoni 
kostruttiva fil-qasam tal-ġestjoni tal-flussi ta' migrazzjoni. 

14. Il-Kunsill jappoġġa bis-sħiħ il-ħidma tal-Proċess ta’ Kooperazzjoni fix-Xlokk tal-Ewropa u 
tal-Kunsill għall-Kooperazzjoni Reġjonali, il-parti operazzjonali tiegħu, u l-fokus tiegħu 
fuq l-indirizzar tal-miri u l-prijoritajiet tal-Istrateġija SEE 2020. Il-Kunsill jieħu nota 
b'attenzjoni tad-Deċiżjoni ta’ Ġunju 2014 tas-SEECP li tagħmel lill-Kosovo parteċipant. Il-
Kunsill jissottolinja l-importanza ta’ kooperazzjoni ekonomika reġjonali li tikkondividi l-
aħjar prattika dwar il-governanza ekonomika u tippromwovi l-konnettività u l-inklużività fi 
ħdan ir-reġjun u mal-UE. F’dan ir-rigward il-Kunsill jilqa’ l-ħidma ta’ Qafas ta’ 
Investiment għall-Balkani tal-Punent li jappoġġa investimenti li jagħtu spinta lill-impjiegi 
u lit-tkabbir u l-promozzjoni ta’ konnettività, abbażi ta' approċċ koordinat għall-
investimenti kbar tul il-kurituri ewlenin tal-infrastruttura. Il-Kunsill jilqa’ l-inizjattivi 
reġjonali kollha li għandhom l-għan li jsaħħu d-djalogu inklużiv u l-kooperazzjoni. 

TKABBIR 

TURKIJA 

15. Il-Kunsill jafferma mill-ġdid l-importanza li huwa jagħti lir-relazzjonijiet tal-UE mat-
Turkija. It-Turkija hija pajjiż kandidat u sieħeb ewlieni għall-UE. L-ekonomija dinamika 
tagħha tagħti kontribut siewi lill-prosperità tal-kontinent Ewropew. L-UE għandha tibqa' l-
ankra għar-riformi politiċi u ekonomiċi tat-Turkija. It-Turkija tista' taċċellera l-pass tan-
negozjati billi tavvanza fl-ilħiq ta' dawn il-parametri referenzjali, waqt li tissodisfa r-
rekwiżiti tal-qafas ta' negozjar u tirrispetta l-obbligi kuntrattwali tagħha lejn l-UE. F’dan il-
kuntest, il-Kunsill jilqa’ l-impenn tal-gvern Tork għall-adeżjoni mal-UE u jistenna 
b’interess is-segwitu konkret tal-Istrateġija tal-UE reċentement adottata minnu li għandha 
l-għan li tingħata spinta ġdida lill-proċess ta’ adeżjoni tat-Turkija. 

16. Il-Kunsill ifakkar fir-rwol reġjonali importanti tat-Turkija u l-involviment attiv tagħha fil-
viċinat usa' tagħha. L-iżviluppi serji ħafna fir-reġjun, b’mod partikolari fis-Sirja u l-Iraq, 
jagħmluha kruċjali li d-djalogu u l-kooperazzjoni dwar kwistjonijiet ta’ politika barranija 
jiżdiedu fi ħdan il-qafas ta’ djalogu politiku bejn l-UE u t-Turkija. Il-Kunsill jilqa’ l-
akkoljenza u l-kenn mit-Turkija ta’ ferm aktar minn miljun refuġjat li qed jaħarbu mill-
vjolenza fis-Sirja u l-Iraq. L-UE ser tkompli tappoġġa lit-Turkija biex din tkun tista' 
tittratta b’mod effettiv il-fluss dejjem jikber ta’ refuġjati. Id-djalogu politiku għandu jintuża 
biex tiġi żviluppata kooperazzjoni aktar mill-qrib kontra l-ISIL u n-netwerks tal-
finanzjament tiegħu, kif ukoll biex tissaħħaħ il-kooperazzjoni biex jitwaqqaf il-fluss ta’ 
ġellieda barranin. Il-Kunsill jilqa’ wkoll id-djalogu attiv kontra t-terroriżmu bejn l-UE u t-
Turkija, u l-iskambju tal-aħjar prattika dwar il-prevenzjoni tar-radikalizzazzjoni u r-
reklutaġġ għat-terroriżmu. Din il-kooperazzjoni operazzjonali se tkompli tissaħħaħ bl-
adozzjoni mit-Turkija ta’ aktar leġislazzjoni rilevanti kontra t-terroriżmu, inkluż dwar il-
protezzjoni tad-data. Il-Kunsill ifakkar li l-PKK huwa fil-lista tal-UE ta' organizzazzjonijiet 
terroristiċi. F'konformità mal-Qafas ta' Negozjar, l-UE tkompli tinkoraġġixxi lit-Turkija 
biex tiżviluppa l-politika barranija tagħha bħala komplement għal u f'koordinazzjoni mal-
UE, u biex tallinja progressivament mal-Politika Estera u ta' Sigurtà Komuni tal-UE. 

17. Il-Kunsill jilqa’ l-implimentazzjoni kontinwa tar-riformi adottati fis-snin preċedenti, b’mod 
partikolari miżuri mħabbra fil-pakkett ta’ demokratizzazzjoni ta' Settembru 2013, u l-Pjan 
ta’ Azzjoni għall-Prevenzjoni tal-Ksur tal-Konvenzjoni Ewropea dwar id-Drittijiet tal-
Bniedem. Il-Kunsill jappoġġa wkoll b’mod qawwi l-isforzi mġedda lejn soluzzjoni 
paċifika tal-kwistjoni Kurda. Il-Kunsill jinkoraġġixxi aktar involviment mill-partijiet 
kollha sabiex il-proċess jitmexxa 'l quddiem. 

18. Il-Kunsill jilqa’ d-dħul fis-seħħ f’Ottubru tal-ftehim ta’ riammissjoni bejn l-UE u t-Turkija. 
Il-Kunsill jilqa’ wkoll il-konklużjonijiet tar-rapport tal-Kummissjoni dwar il-progress li sar 
mit-Turkija biex tissodisfa r-rekwiżiti tal-pjan direzzjonali għal-liberalizzazzjoni tal-viża. 
Il-progress fid-djalogu dwar il-liberalizzazzjoni tal-viża ser ikun imsejjes fuq approċċ 
ibbażat fuq il-prestazzjoni u ser isir bil-kondizzjoni ta' implimentazzjoni effettiva u 
konsistenti mit-Turkija tar-rekwiżiti fil-pjan direzzjonali dwar il-viża. F’dan il-kuntest, id-
dħul fis-seħħ tal-liġi dwar il-barranin u l-protezzjoni internazzjonali f’April 2014 u l-
adozzjoni tar-regolament li jagħti protezzjoni temporanja lir-refuġjati f’Ottubru 2014 
jirrappreżentaw progress sinifikattiv fil-qasam tal-migrazzjoni u l-asil. Filwaqt li 
jiddispjaċih dwar dikjarazzjoni unilaterali li saret mit-Turkija f’dan ir-rigward, il-Kunsill 
jistenna implimentazzjoni sħiħa u effettiva min-naħa tat-Turkija kemm tal-ftehim ta’ 
riammissjoni kif ukoll tal-pjan direzzjonali dwar il-viża fir-rigward tal-Istati Membri 
kollha tal-UE, inkluż aċċess mingħajr viża nondiskriminatorju fit-territorju Tork għaċ-
ċittadini tal-Istati Membri kollha tal-UE. L-implimentazzjoni adegwata mit-Turkija ta’ 
ftehimiet bilaterali eżistenti dwar ir-riammissjoni u d-dispożizzjonijiet dwar ir-
riammissjoni li jinsabu fi ftehimiet simili bejn it-Turkija u l-Istati Membri tal-UE tibqa’ 
prijorità. Jeħtieġ li tiżdied l-koperazzjoni bejn it-Turkija u l-Istati Membri kollha tal-UE, 
bil-għan partikolari li tissaħħaħ il-ġestjoni tal-fruntieri komuni mal-Istati Membri kollha 
tal-UE. 

19. Il-Kunsill iħeġġeġ lit-Turkija biex taħdem fuq ir-riformi li għandhom jipprevedu sistema 
ta’ kontrokontrolli adegwata li tiggarantixxi b’mod sħiħ il-libertà, inkluż il-libertà tal-
ħsieb, tal-espressjoni u tal-media, id-demokrazija, l-ugwaljanza, l-istat tad-dritt u r-rispett 
għad-drittijiet tal-bniedem, inklużi d-drittijiet tan-nisa, tat-tfal u ta’ persuni li jappartjenu 
għal minoranzi, il-libertà tar-reliġjon u drittijiet ta’ proprjetà, kif ukoll isaħħu l-
implimentazzjoni tad-deċiżjonijiet kollha tal-Qorti Ewropea tad-Drittijiet tal-Bniedem. Il-
Kunsill ifakkar li skont l-Artikolu 46 tal-Konvenzjoni Ewropea tad-Drittijiet tal-Bniedem, 
il-partijiet kontraenti jintrabtu li jirrispettaw is-sentenzi finali tal-Qorti f’kull kawża li fiha 
jkunu parti. Il-leġislazzjoni dwar id-dritt ta’ assoċjazzjoni u d-dritt ta’ assemblea, kif ukoll 
dwar l-intervent minn uffiċjali tal-infurzar tal-liġi, għandhom jinġiebu f’konformità mal-
istandards Ewropej. Il-Kunsill jibqa’ mħasseb dwar l-indħil bla bżonn mill-eżekuttiv fil-
ġudikatura, bidliet frekwenti għal leġislazzjoni ewlenija mingħajr konsultazzjoni xierqa tal-
partijiet ikkonċernati, u restrizzjonijiet fuq l-aċċess għall-informazzjoni. Sabiex jindirizza 
dawn il-kwistjonijiet kollha, il-Kunsill jikkunsidra li t-tisħiħ tal-kooperazzjoni u t-tisħiħ ta’ 
attivitajiet komuni fil-qasam tal-istat tad-dritt u d-drittijiet fundamentali se jqarreb lit-
Turkija lejn l-UE u jaċċellera l-ħidma dwar diskussjonijiet futuri possibbli f’dawn l-oqsma 
ewlenin. 

20. Il-Kunsill jiddispjaċih li n-nuqqas ta’ tweġiba mill-gvern għall-każijiet allegati ta’ 
korruzzjoni f’Diċembru 2013 tefa’ dubji serji dwar l-indipendenza u l-imparzjalità tal-
ġudikatura, u wera intolleranza dejjem akbar lejn oppożizzjoni politika, protesta min-naħa 
tal-pubbliku u tal-media kritika. F’dan ir-rigward, ir-rejds reċenti tal-pulizija u d-detenzjoni 
ta’ għadd ta’ ġurnalisti u rappreżentanti tal-media fit-Turkija jqajmu dubji dwar ir-rispett 
għal-libertà tal-media, li huwa prinċipju fundamentali tad-demokrazija. Il-Kunsill ifakkar li 
l-progress fin-negozjati ta’ adeżjoni jiddependi fuq ir-rispett lejn l-istat tad-dritt u d-
drittijiet fundamentali. Il-Kunsill jenfasizza r-rwol importanti tal-Qorti Kostituzzjonali u 
jieħu wkoll nota pożittiva tas-soċjetà ċivili attiva u li qed tikber fit-Turkija, li għandha tiġi 
appoġġata u inkoraġġuta aktar bħala parti kkonċernata leġittima. 

21. Il-Kunsill ifakkar li t-Turkija hija sieħeb kummerċjali importanti għall-UE u 
tikkontribwixxi għall-kompetittività tal-UE permezz tal-Unjoni Doganali. Il-Kunsill 
jistenna b’interess diskussjonijiet mal-Kummissjoni dwar l-Unjoni Doganali, bil-ħsieb ta' 
proposti futuri bil-għan li jilħaq il-potenzjal sħiħ tagħha, ukoll fid-dawl tal-pubblikazzjoni 
tal-istudju tal-Bank Dinji li tlesta fl-2014. Minħabba r-rabtiet ekonomiċi b’saħħithom bejn 
it-Turkija u l-UE, il-Kunsill jappella għall-iżvilupp ta' djalogu ekonomiku ta’ livell għoli. 
Maż-żmien, il-progress taħt il-Kapitolu 17 (Politika ekonomika u monetarja) jappoġġa 
aktar dan id-djalogu u jinkoraġġixxi l-allinjament mal-acquis. Il-Kunsill jappella wkoll 
għal aktar tisħiħ fil-kooperazzjoni fl-enerġija bejn l-UE u t-Turkija bil-għan li jiġu 
ffaċilitati l-interkonnessjoni u l-integrazzjoni tas-swieq tal-enerġija, f'konformità mal-liġi 
internazzjonali. 

22. F'konformità mal-Qafas tan-Negozjar u mal-konklużjonijiet preċedenti tal-Kunsill 
Ewropew u tal-Kunsill, il-Kunsill itenni li jeħtieġ li t-Turkija timpenja lilha nnifisha b'mod 
inekwivoku għal relazzjonijiet tajbin mal-viċinat u għas-soluzzjoni paċifika tat-tilwim 
f'konformità mal-Karta tan-Nazzjonijiet Uniti, b'rikors, jekk meħtieġ, għall-Qorti 
Internazzjonali tal-Ġustizzja. F'dan il-kuntest, għal darba oħra l-Unjoni tesprimi tħassib 
serju u tħeġġeġ lit-Turkija biex tevita kull tip ta' theddid jew azzjoni diretta kontra Stat 
Membru, jew sors ta' konflitt jew azzjoni, li jkun ta' ħsara għar-relazzjonijiet tajbin mal-
viċinat u s-soluzzjoni paċifika tat-tilwim. Barra minn hekk, l-UE terġa' tenfasizza d-
drittijiet sovrani kollha tal-Istati Membri tal-UE. Dawn jinkludu, fost l-oħrajn, id-dritt ta' 
dħul fi ftehimiet bilaterali u tal-esplorazzjoni u l-isfruttar tar-riżorsi naturali f'konformità 
mal-acquis tal-UE u d-dritt internazzjonali, inkluża l-Konvenzjoni tan-NU dwar il-Liġi tal-
Baħar u tenfasizza wkoll il-ħtieġa li tkun rispettata is-sovranità tal-Istati Membri fuq il-
baħar territorjali u l-ispazju tal-ajru tagħhom. Il-Kunsill ifakkar li l-Kunsill Ewropew, fil-
konklużjonijiet tiegħu tal-24 ta’ Ottubru 2014, esprima tħassib serju dwar tensjonijiet 
imġedda fil-Lvant tal-Mediterran u ħeġġet lit-Turkija biex titrażżan u tirrispetta s-sovranità 
ta' Ċipru fuq il-baħar territorjali tagħha u d-drittijiet sovrani ta' Ċipru fiż-żona ekonomika 
esklużiva tiegħu. 

23. Il-Kunsill, waqt li jfakkar fil-konklużjonijiet tiegħu tal-11 ta' Diċembru 2006 u fid-
dikjarazzjoni tal-21 ta' Settembru 2005, jinnota b'dispjaċir profond il-fatt li t-Turkija, 
minkejja appelli ripetuti, tkompli tirrifjuta li twettaq l-obbligu tagħha ta' implimentazzjoni 
sħiħa u nondiskriminatorja tal-Protokoll Addizzjonali għall-Ftehim ta' Assoċjazzjoni fir-
rigward tal-Istati Membri kollha, li jekk jiġi sodisfatt jista' jagħti spinta sinifikanti lill-
proċess ta' negozjar. Fin-nuqqas ta' progress dwar din il-kwistjoni, il-Kunsill ser iżomm 
fis-seħħ il-miżuri tiegħu mill-2006, li ser ikollhom effett kontinwu fuq il-progress ġenerali 
tan-negozjati. Barra minn hekk, hu ta' dispjaċir li t-Turkija għadha ma għamlitx progress 
lejn in-normalizzazzjoni meħtieġa tar-relazzjonijiet tagħha mar-Repubblika ta' Ċipru. Il-
Kunsill itenni li r-rikonoxximent tal-Istati Membri kollha huwa komponent neċessarju tal-
proċess ta’ adeżjoni. Il-Kunsill jistieden lill-Kummissjoni biex tkompli tissorvelja mill-qrib 
u biex tirrapporta speċifikament dwar il-kwistjonijiet kollha koperti mid-dikjarazzjoni tal-
21 ta' Settembru 2005 fir-rapport annwali tagħha li jmiss. Abbażi ta' dan, il-Kunsill ser 
ikompli jsegwi mill-qrib u jirrevedi l-progress li jsir, f'konformità mal-konklużjonijiet 
rilevanti tiegħu. Il-Kunsill itenni l-appell tiegħu għal progress mingħajr aktar dewmien. 

24. Il-Kunsill jilqa’ l-impenn mill-partijiet għas-soluzzjoni tal-problema ta’ Ċipru, kif muri fid-
dikjarazzjoni konġunta tal-11 ta’ Frar 2014. Kif enfasizzat mill-Qafas ta' Negozjar, il-
Kunsill jistenna li t-Turkija tappoġġa b'mod attiv in-negozjati bil-għan li jwasslu għal 
soluzzjoni ġusta, komprensiva u vijabbli tal-problema ta' Ċipru fil-qafas tan-NU, 
f'konformità mar-riżoluzzjonijiet rilevanti tal-Kunsill tas-Sigurtà tan-NU u f'konformità 
mal-prinċipji li fuqhom hija msejsa l-Unjoni. L-impenn u l-kontribut tat-Turkija f'termini 
konkreti għal tali soluzzjoni komprensiva huma kruċjali. Fiċ-ċirkostanzi attwali, il-Kunsill 
Ewropew iqis li hu aktar importanti minn qatt qabel li tiġi żgurata klima pożittiva sabiex 
ikunu jistgħu jissoktaw in-negozjati għal soluzzjoni komprensiva fir-rigward ta' Ċipru. 

MONTENEGRO 

25. Il-Kunsill jilqa’ l-progress li sar fin-negozjati ta' adeżjoni mal-Montenegro f’din l-aħħar 
sena, inkluż it-tlestija tal-fażi tal-eżami analitiku estensiv u l-bidu tal-implimentazzjoni tal-
approċċ il-ġdid, wara l-ftuħ tan-negozjati tal-kapitoli dwar il-Ġudikatura u d-Drittijiet 
Fundamentali u l-Ġustizzja, il-Libertà u s-Sigurtà. 

26. Il-Kunsill jilqa’ l-progress li għamel il-Montenegro fir-rigward tal-implimentazzjoni ta’ 
riformi bil-għan li tiġi żgurata l-indipendenza u effiċjenza akbar tal-ġudikatura, kif ukoll il-
ħatra reċenti tal-Prosekutur tal-Istat Suprem il-ġdid, u t-tisħiħ tal-qafas leġislattiv għall-
protezzjoni tad-drittijiet fundamentali, inkluża l-liġi dwar l-Ombudsman. Il-Kunsill jinnota 
b'sodisfazzjon il-ħidma tal-Montenegro dwar numru ta' kwistjonijiet identifikati fir-rapport 
ta' progress u, b'mod partikolari, l-adozzjoni reċenti ta' diversi miżuri importanti fil-qasam 
tal-prevenzjoni tal-korruzzjoni. Il-Montenegro kompla wkoll jimplimenta l-obbligi tiegħu 
skont il-Ftehim ta’ Stabilizzazzjoni u Assoċjazzjoni, u kompla jaqdi rwol attiv fir-reġjun. 
Il-Kunsill jilqa’ l-involviment kontinwu tal-Montenegro fl-iżvilupp ulterjuri tal-
kooperazzjoni reġjonali, kif ukoll l-allinjament sħiħ tiegħu mal-Politika Estera u ta' Sigurtà 
Komuni tal-UE. 

27. Il-Montenegro issa dieħel f’fażi li teħtieġ impenn politiku b’saħħtu sabiex jinkisbu aktar 
riżultati tanġibbli u dejjiema. Il-Kunsill ser ikompli jissorvelja mill-qrib il-progress fil-
kapitoli 23 u 24 li ser jiddetermina r-ritmu ġenerali tan-negozjati kif previst fil-Qafas ta’ 
Negozjar. 

28. Il-Kunsill jenfasizza li għadd ta’ nuqqasijiet li ġew identifikati fir-Rapport ta’ Progress tal-
Kummissjoni tat-8 ta’ Ottubru 2014 għandhom jiġu indirizzati b’mod deċiżiv u effettiv. 
B'mod partikolari, il-progress fil-qasam tal-ġudikatura u d-drittijiet fundamentali ma kienx 
uniformi. Jeħtieġ li l-Montenegro jintensifika l-isforzi tiegħu fir-rigward tar-riformi 
leġislattivi u l-implimentazzjoni effettiva tagħhom: il-punti referenzjarji interim għall-
kapitoli 23 u 25 għandhom jibqgħu jipprovdu gwida ċara għal riformi futuri. Għandha 
tingħata attenzjoni partikolari biex jitpatta d-dewmien li seħħ, u biex ikompli jiġi żviluppat 
rekord tajjeb fil-qasam tal-istat tad-dritt, inkluż fir-rigward tal-ġlieda kontra l-korruzzjoni, 
partikolarment f’livell għoli. Filwaqt li jilqa’ l-impenn politiku favur il-proċess ta’ riforma 
mill-Gvern Montenegrin, jinħtieġu sforzi ulterjuri biex jiġu żgurati l-libertà tal-espressjoni 
u tal-media. Barra minn hekk, huwa importanti li jkun hemm djalogu politiku kostruttiv 
bejn il-partiti politiċi kollha fil-Parlament, anke sabiex tiġi żgurata l-fiduċja taċ-ċittadini 
fil-proċess elettorali u fl-istituzzjonijiet statali. It-tisħiħ tal-kapaċitajiet amministrattivi fir-
rigward ta' kwistjonijiet dwar l-integrazzjoni mal-UE ser ikun essenzjali biex jinżamm il-
momentum pożittiv fit-triq lejn l-UE. Iż-żieda fil-professjonaliżmu, it-trasparenza u l-
ġlieda kontra l-politiċizzazzjoni fl-amministrazzjoni pubblika wkoll jeħtieġu attenzjoni 
partikolari. Il-Montenegro għandu jkompli jsegwi r-riforma ekonomika, b’mod partikolari 
l-indirizzar tal-livell għoli tal-qgħad u t-titjib tal-ambjent tan-negozju, filwaqt li 
jimplimenta miżuri ta’ konsolidazzjoni fiskali. 

29. Il-Kunsill jistenna b’interess il-laqgħa li jmiss tal-Konferenza dwar l-Adeżjoni fis-16 ta' 
Diċembru 2014. 

SERBJA 

30. Il-Kunsill jilqa’ t-tnedija tan-negozjati tal-adeżjoni mas-Serbja fil-21 ta’ Jannar 2014, u l-
proċess li għaddej ta’ eżami analitiku (screening) tal-acquis tal-UE. F’dan ir-rigward, il-
Kunsill jilqa’ l-livell għoli ta’ tħejjija u ta’ impenn muri s’issa mill-Gvern Serb f’dan il-
proċess. F’konformità mal-approċċ il-ġdid, ġew stabbiliti punti ta’ riferiment ta’ ftuħ taħt 
il-Kapitoli 23 (Ġudikatura u Drittijiet Fundamentali) u 24 (Ġustizzja, Libertà u Sigurtà) li 
jirrikjedu li s-Serbja tippreżenta pjanijiet ta’ azzjoni komprensivi, f'konformità mar-
rakkomandazzjonijiet maqbula. Il-Kunsill jinnota b’mod pożittiv li dawn il-kapitoli qed 
jiġu indirizzati kmieni fin-negozjati u li ser jeħtieġ li l-progress f'dawn il-kapitoli jsir 
b’mod parallel mal-progress fin-negozjati inġenerali. 

31. Il-Kunsill jilqa’ l-progress li sar mis-Serbja matul is-sena li għaddiet, inkluż fir-riforma tal-
amministrazzjoni pubblika, ir-riforma ġudizzjarja u l-ġlieda kontra l-korruzzjoni u l-
kriminalità organizzata. Is-Serbja pparteċipat b’mod attiv fil-kooperazzjoni reġjonali fl-
infurzar tal-liġi, li wasslet għal riżultati effettivi fil-ġlieda kontra l-kriminalità organizzata. 
Il-Kunsill jinnota b’sodisfazzjon il-programm ambizzjuż ta’ riformi ekonomiċi u strutturali 
tas-Serbja u l-involviment attiv tagħha biex tkompli tiġi żviluppata l-kooperazzjoni 
reġjonali, inkluż il-promozzjoni tal-iżvilupp ekonomiku u l-infurzar tal-liġi fir-reġjun. 

32. Il-Kunsill jinkoraġġixxi lis-Serbja biex tintensifika aktar il-proċess ta’ riformi tagħha. 
B’mod partikolari, huma meħtieġa sforzi qawwija biex tiġi żgurata ġudikatura effettiva u 
indipendenti u sabiex tinbena sensiela ta' passi fil-ġlieda kontra l-korruzzjoni u l-
kriminalità organizzata. Jeħtieġ li tingħata attenzjoni partikolari għar-rispett sħiħ tad-
drittijiet fundamentali, inkluża l-protezzjoni tal-gruppi l-aktar vulnerabbli, speċjalment ir-
Rom, kif ukoll lill-implimentazzjoni effettiva tal-leġislazzjoni dwar il-protezzjoni tal-
minoranzi, it-trattament nondiskriminatorju ta’ minoranzi nazzjonali fis-Serbja kollha, 
inkluż fl-oqsma tal-edukazzjoni, l-użu ta’ lingwi minoritarji, l-aċċess għas-servizzi tal-
media u dawk reliġjużi bil-lingwi minoritarji, l-indirizzar tad-diskriminazzjoni abbażi tal-
orjentazzjoni sesswali jew l-identità tal-ġeneru, u t-titjib ulterjuri tal-ambjent tan-negozju u 
l-klima tal-investiment. Hemm tħassib dwar il-kondizzjonijiet deterjoranti għall-eżerċizzju 
sħiħ tal-libertà tal-espressjoni. Għandha tingħata attenzjoni wkoll għall-implimentazzjoni 
tar-riforma tal-amministrazzjoni pubblika u għat-twettiq tar-riformi ekonomiċi u strutturali 
sabiex jerġa' jkun hemm sostenibbiltà fiskali u fl-aħħar mill-aħħar appoġġ għat-tkabbir u l-
impjiegi. Jeħtieġ li s-Serbja tinkoraġġixxi b’mod proattiv l-inklużività u t-trasparenza tal-
proċess ta' adeżjoni. 

33. Jeħtieġ li s-Serbja żżomm impenn attiv u kostruttiv fil-proċess ta’ normalizzazzjoni mal-
Kosovo, li ra progress sinifikanti. Il-Kunsill ser ikompli jagħmel monitoraġġ mill-qrib tal-
impenn kontinwu tas-Serbja lejn progress viżibbli u sostenibbli fin-normalizzazzjoni tar-
relazzjonijiet mal-Kosovo, inkluż l-implimentazzjoni in bona fede tal-ftehimiet kollha li 
ntlaħqu s'issa, sabiex is-Serbja u l-Kosovo jkunu jistgħu jkomplu fit-toroq Ewropej 
rispettivi tagħhom, waqt li jiġi evitat li wieħed minnhom ikun jista' jimblokka lill-ieħor 
f'dawn l-isforzi u bil-prospett li t-tnejn ikunu jistgħu jħaddmu b'mod sħiħ id-drittijiet 
tagħhom u jġorru r-responsabbiltajiet tagħhom. Il-Kunsill ifakkar li jeħtieġ li l-progress fil-
proċess ta’ normalizzazzjoni tar-relazzjonijiet mal-Kosovo taħt il-Kapitolu 35 isir b’mod 
parallel mal-progress fin-negozjati inġenerali. Il-Kapitolu 35 għandu jiġi indirizzat kmieni 
fin-negozjati. Dan se jipprovdi qafas solidu għall-implimentazzjoni ta’ monitoraġġ tal-
ftehimiet milħuqa. 

34. Il-Kunsill jappella lis-Serbja biex tallinja ruħha progressivament mal-Politika Estera u ta’ 
Sigurtà Komuni tal-UE f’konformità mal-Qafas ta’ Negozjar. Is-Serbja għandha tkompli 
tikkoopera b'mod effettiv ma' EULEX u tikkontribwixxi b'mod attiv għal eżekuzzjoni sħiħa 
u bla xkiel minn EULEX tal-mandat tiegħu u b'mod partikolari fi proċedimenti ġudizzjarji. 
Il-Kunsill jilqa’ l-impenn kostruttiv kontinwu tas-Serbja fil-kooperazzjoni reġjonali u fit-
tisħiħ tar-relazzjonijiet mal-ġirien tagħha. 

35. Il-Kunsill jistenna b'interess il-laqgħa li jmiss tal-Konferenza dwar l-Adeżjoni u l-ftuħ tal-
ewwel kapitoli ta' negozjar mas-Serbja. 

ISLANDA 

36. Il-Kunsill ifakkar li wara deċiżjoni tal-Gvern tal-Islanda, in-negozjati tal-adeżjoni ilhom 
sospiżi minn Mejju 2013. Il-Kunsill jinnota li l-Islanda għadha sieħeb importanti għall-UE 
permezz tal-parteċipazzjoni tagħha fil-ftehim dwar iż-Żona Ekonomika Ewropea, is-
sħubija tagħha fiż-żona Schengen kif ukoll permezz tal-kooperazzjoni fi kwistjonijiet tal-
Artiku. Il-Kunsill jinsab lest ikompli l-proċess ta' negozjar f'konformità mar-rekwiżiti tal-
Qafas ta' Negozjar, jekk l-Islanda tiddeċiedi li tissokta n-negozjati. 

37. Il-Kunsill ifakkar ukoll fil-konklużjonijiet tiegħu dwar ir-relazzjonijiet tal-UE ma' pajjiżi 
tal-Ewropa tal-Punent li mhumiex fl-UE tas-16 ta’ Diċembru 2014, li jkopru r-
relazzjonijiet bilaterali tal-UE mal-Islanda. 

PROĊESS TA' STABBILIZZAZZJONI U TA' ASSOĊJAZZJONI 

DIK LI KIENET IR-REPUBBLIKA JUGOSLAVA TAL-MAĊEDONJA 

38. Il-Kunsill jilqa’ l-fatt li l-aġenda tal-UE għadha l-prijorità strateġika tal-pajjiż. Il-pajjiż 
kiseb livell għoli ta’ allinjament mal-acquis leġislattiv. Madankollu, hemm tħassib serju 
dwar iż-żieda fil-politiċizzazzjoni tal-istituzzjonijiet tal-istat u nuqqasijiet dejjem akbar fir-
rigward tal-indipendenza tal-ġudikatura u l-libertà tal-media. In-nuqqas ta' 
implimentazzjoni ta' dawn il-kwistjonijiet kienet ta' ħsara għas-sostenibbiltà tar-riformi. Il-
Kunsill iħeġġeġ lill-awtoritajiet biex jieħdu azzjoni deċiżiva biex jindirizzaw malajr dan it-
tħassib. 

39. Il-kriżijiet politiċi rikorrenti bejn il-gvern u l-partiti tal-oppożizzjoni wrew il-ħtieġa għal 
djalogu politiku aktar kostruttiv u inklużiv. Hija r-responsabbiltà kemm tal-gvern kif ukoll 
tal-oppożizzjoni li jiżguraw li jsir dibattitu politiku primarjament fil-Parlament u li 
jikkontribwixxu għall-ħolqien tal-kundizzjonijiet biex dan jiffunzjona tajjeb. Rigward is-
sitwazzjoni interetnika, trid tinbena fiduċja akbar bejn il-komunitajiet. Ir-rieżami tal-
Ftehim Qafas ta' Ohrid jeħtieġ li jitlesta malajr u r-rakkomandazzjonijiet tiegħu jiġu 
implimentati. 

40. Kif hemm fil-konklużjonijiet tal-Kunsill Ewropew ta' Ġunju 2008 u l-konklużjonijiet tal-
Kunsill Affarijiet Ġenerali u Relazzjonijiet Esterni ta' Diċembru 2008, jibqa' essenzjali li 
jinżammu relazzjonijiet tajba mal-viċinat, inkluża soluzzjoni negozjata u aċċettata 
reċiprokament għall-kwistjoni tal-isem, taħt l-awspiċju tan-NU. Jeħtieġ li d-diskussjonijiet 
dwar l-isem, li ilhom għaddejjin għal żmien twil, iwasslu għal konklużjoni definittiva 
mingħajr dewmien. Jeħtieġ li jkun hemm azzjoni aktar determinata. Fid-dawl tal-
importanza ġenerali li jinżammu relazzjonijiet tajba mal-viċinat, il-Kunsill jinnota l-
kuntatti kontinwi ta' livell għoli bejn dik li kienet ir-Repubblika Jugoslava tal-Maċedonja u 
l-Bulgarija u jistenna b'interess li dawn jitbiddlu f'azzjonijiet u riżultati konkreti. 

41. Il-Kunsill jikkondividi b'mod wiesa' l-valutazzjoni tal-Kummissjoni li l-kriterji politiċi 
għadhom qed jintlaħqu b'mod suffiċjenti u jieħu nota tar-rakkomandazzjoni tal-
Kummissjoni li jinfetħu negozjati tal-adeżjoni ma' dik li kienet ir-Repubblika Jugoslava 
tal-Maċedonja. Fid-dawl ta' deċiżjoni possibbli tal-Kunsill Ewropew li jinfetħu negozjati 
tal-adeżjoni ma' dik li kienet ir-Repubblika Jugoslava tal-Maċedonja, il-Kunsill ser jerġa' 
lura għall-kwistjoni fi kwalunkwe ħin fl-2015, abbażi ta' aġġornament mill-Kummissjoni 
dwar l-implimentazzjoni ta' riformi, inkluż fil-kuntest tad-Djalogu ta' Livell Għoli dwar l-
Adeżjoni, u dwar passi tanġibbli meħuda biex jippromwovu relazzjonijiet tajbin mal-
viċinat u biex tinkiseb soluzzjoni negozjata u aċċettata b'mod reċiproku għall-kwistjoni tal-
isem. 

ALBANIJA 

42. Il-Kunsill jilqa’ l-progress li sar mill-Albanija, li wassal għall-għoti ta’ status ta’ kandidat 
f’Ġunju 2014. Jinnota l-passi pożittivi li ttieħdu fil-ġlieda kontra l-kriminalità organizzata, 
b’intensifikazzjoni tal-attivitajiet tal-infurzar tal-liġi, b’mod partikolari fuq il-qbid tad-
droga u lejn ir-riforma tal-ġudikatura. 

43. Madankollu, il-Kunsill jinnota li għad hemm sfidi importanti. Jinnota wkoll, f'konformità 
mal-konklużjonijiet tiegħu tal-5 ta' Diċembru 2011, li l-ftuħ tan-negozjati tal-adeżjoni ser 
jiġi kkunsidrat mill-Kunsill Ewropew, f'konformità mal-prattika stabbilita, ladarba l-
Kummissjoni tkun ivvalutat li l-Albanija kisbet il-livell meħtieġ ta' konformità mal-kriterji 
għas-sħubija. B'żieda mal-Opinjoni tal-2010 tal-Kummissjoni, u waqt li jfakkar fil-
kondizzjonijiet stabbiliti fil-konklużjonijiet tiegħu tal-11 ta' Diċembru 2012 u l-24 ta' 
Ġunju 2014, il-Kunsill itenni li l-Albanija jkollha bżonn tissodisfa l-prijoritajiet ewlenin 
biex jinfetħu negozjati tal-adeżjoni. 

44. Il-Kunsill jistieden lill-Albanija biex tintensifika l-isforzi ta’ riforma tagħha u taġixxi 
b’mod deċiżiv biex tindirizza dawn il-prijoritajiet ewlenin. Il-Kunsill jissottolinja b'mod 
partikolari l-ħtieġa li l-Albanija: tkompli r-riforma tal-amministrazzjoni pubblika bil-ħsieb 
li tissaħħaħ il-professjonalità u d-depolitiċizzazzjoni tagħha; taħdem għal riforma 
komprensiva tal-ġudikatura biex jissaħħu l-indipendenza, l-effiċjenza u r-responsabbiltà 
tagħha permezz ta' proċess inklużiv u f'konsultazzjoni mill-qrib mal-Kummissjoni ta' 
Venezja; tintensifika l-isforzi tagħha kontra l-korruzzjoni u tieħu aktar passi determinati 
fil-ġlieda kontra l-kriminalità organizzata, inkluż il-kultivazzjoni u t-traffikar tad-droga, 
bil-ħsieb li tiġi stabbilita sensiela ta' passi ta' investigazzjonijiet, prosekuzzjonijiet u 
kundanni proattivi fiż-żewġ oqsma; u tieħu miżuri leġislattivi u ta' politika effettivi għat-
tisħiħ tal-protezzjoni tad-drittijiet tal-bniedem u l-politiki kontra d-diskriminazzjoni, inkluż 
it-trattament ugwali tal-minoranzi kollha u l-aċċess għad-drittijiet għall-persuni li jagħmlu 
parti minnhom, kif ukoll għall-implimentazzjoni tad-drittijiet tal-proprjetà. Il-Kunsill 
jappella lill-Albanija biex tindirizza b’mod urġenti n-nuqqasijiet identifikati fir-rigward tal-
libertà ta’ espressjoni u tal-media, b’mod partikolari biex issaħħaħ l-indipendenza tal-
awtorità regolatorja tal-media u x-xandar tas-servizz pubbliku. Il-Kunsill jappella wkoll 
lill-awtoritajiet biex jiżguraw l-implimentazzjoni sostnuta tar-riformi diġà mwettqa. 

45. L-Albanija għandha tkompli r-riformi ekonomiċi mmirati biex ikabbru l-kompetittività, 
itejbu l-ambjent tan-negozju u l-investiment, jiksbu l-konsolidazzjoni fiskali u jindirizzaw 
il-livell għoli ta' qgħad u ta’ informalità fl-ekonomija. 

46. Il-Kunsill jissottolinja li djalogu kostruttiv u sostenibbli bejn il-gvern u l-oppożizzjoni 
dwar riformi relatati mal-UE ser ikun vitali għall-progress lejn l-UE. Hija r-responsabbiltà 
kondiviża kemm tal-gvern kif ukoll tal-oppożizzjoni li jiżguraw li jsir dibattitu politiku 
primarjament fil-Parlament u li jikkontribwixxu għall-ħolqien tal-kundizzjonijiet biex dan 
jiffunzjona tajjeb. Il-Kunsill iħeġġeġ lill-Albanija biex timxi 'l quddiem bil-pjanijiet tagħha 
biex jiġi stabbilit Kunsill Nazzjonali għall-Integrazzjoni Ewropea, li jgħaqqad il-partijiet 
ikkonċernati kollha, li għandu jkompli jgħin biex tissaħħaħ l-inklużività tal-proċess ta’ 
riforma. Il-Kunsill ifakkar fl-istedina tiegħu lill-Kummissjoni kif tinsab fil-konklużjonijiet 
tiegħu tal-24 ta’ Ġunju 2014 biex tintensifika l-appoġġ, il-monitoraġġ u l-valutazzjoni 
tagħha tal-proċess ta’ riforma tal-Albanija, inkluż fil-kuntest tad-djalogu ta’ livell għoli 
dwar il-prijoritajiet ewlenin u permezz ta’ interazzjoni mill-qrib mal-Istati Membri. 

47. Il-Kunsill jilqa' l-impenn kostruttiv tal-Albanija fil-kooperazzjoni reġjonali u r-
relazzjonijiet tajbin mal-viċinat, li jibqgħu essenzjali, kif ukoll l-allinjament sħiħ tagħha 
mal-Politika Estera u ta' Sigurtà Komuni tal-UE. 

BOSNJA-ĦERZEGOVINA 

48. Il-Kunsill jesprimi tħassib serju li l-pajjiż jibqa’ wieqaf fil-proċess ta’ integrazzjoni tiegħu 
fl-UE minħabba nuqqas ta’ rieda politika kollettiva min-naħa tal-mexxejja politiċi biex 
jindirizzaw ir-riformi meħtieġa għall-progress fil-perkors lejn l-UE. Il-Kunsill għalhekk 
jilqa’ l-approċċ imġedded tal-UE kif stabbilit fil-konklużjonijiet tiegħu tal-15 ta’ Diċembru 
2014. 

49. Barra minn hekk, filwaqt li titqies il-fraġilità tas-sitwazzjoni soċjo-ekonomika, li ġiet 
aggravata minħabba għargħar kbir li laqat lill-pajjiż f’Mejju, il-Kunsill jilqa’ l-inizjattivi 
tal-Kummissjoni biex il-fokus ikun fuq riformi u kwistjonijiet ta’ interess dirett għaċ-
ċittadini. Il-Kunsill jilqa’ l-mandat usa' tad-Djalogu Strutturat bejn l-UE u l-Bosnja-
Ħerzegovina dwar il-Ġustizzja li jkopri kwistjonijiet ta’ stat tad-dritt addizzjonali, b’mod 
partikolari l-ġlieda kontra l-korruzzjoni, it-twaqqif ta’ Grupp ta’ Ħidma konġunt bejn l-UE 
u l-Bosnja-Ħerzegovina biex titħaffef l-implimentazzjoni ta’ proġetti ffinanzjati mill-UE u 
l-iżvilupp ta’ ‘Patt għal Tkabbir u Impjiegi’ flimkien ma' atturi ewlenin, inklużi 
istituzzjonijiet finanzjarji internazzjonali. 

50. Il-Kunsill jinnota li l-istabbiliment ta’ mekkaniżmu effettiv ta’ koordinazzjoni dwar 
kwistjonijiet tal-UE itejjeb l-interazzjoni tal-pajjiż mal-UE, inkluż fir-rigward tal-
finanzjament mill-IPA. Il-progress f'dan ir-rigward iwitti t-triq għall-Bosnja-Ħerzegovina 
biex tibbenefika b’mod sħiħ mill-finanzjament disponibbli. 

51. Il-Kunsill jappella lill-Bosnja-Ħerzegovina biex tirrevedi l-pożizzjoni tagħha b'mod urġenti 
sabiex l-adattament tal-Ftehim Interim/Ftehim ta' Stabilizzazzjoni u ta' Assoċjazzjoni jkun 
jista' jiġi ffinalizzat malajr kemm jista' jkun fuq il-bażi tal-kummerċ tradizzjonali tal-
Bosnja-Ħerzegovina mal-Kroazja. 

52. Il-Kunsill jappella lill-Bosnja-Ħerzegovina biex taġixxi b’ħeffa u b'determinazzjoni fuq il-
konklużjonijiet tal-Kunsill tal-15 ta’ Diċembru 2014. 

KOSOVO 

53. Il-Kunsill jinnota l-inizjalar f’Lulju tal-Ftehim ta’ Stabilizzazzjoni u Assoċjazzjoni (FSA) 
mal-Kosovo. Dan il-ftehim għall-UE biss ikun l-ewwel ftehim komprensiv bejn l-UE u l-
Kosovo. Il-Kunsill jieħu nota tal-intenzjoni tal-Kummissjoni li toħroġ malajr kemm jista' 
jkun il-proposti għall-firma u l-konklużjoni tiegħu, mingħajr preġudizzju għall-
pożizzjonijiet tal-Istati Membri dwar l-istatus. 

54. Il-Kunsill jilqa' t-tmiem tal-istaġnar politiku protratt fil-Kosovo u l-formazzjoni tal-
istituzzjonijiet il-ġodda fid-9 ta' Diċembru 2014. Huwa jappella lill-awtoritajiet il-ġodda fi 
Pristina biex jimpenjaw ruħhom rapidament fuq l-aġenda tar-riformi kif ukoll fuq id-
Djalogu ta' livell għoli ma' Belgrad. 

55. Il-Kunsill jappella lill-Kosovo biex jiffoka fuq l-implimentazzjoni tar-riformi komprensivi 
meħtieġa biex jonora l-obbligi tiegħu taħt il-FSA propost. Il-Kosovo għandu quddiemu 
għadd kbir ta’ sfidi, li ser jirrikjedu rieda politika b’saħħitha. Għandha tingħata attenzjoni 
partikolari għat-titjib tal-istat tad-dritt, inkluża l-indipendenza tal-ġudikatura, u għall-
intensifikazzjoni tal-ġlieda kontra l-kriminalità organizzata u l-korruzzjoni. Filwaqt li jilqa' 
l-progress tal-Kosovo s'issa, il-Kunsill ifakkar li jeħtieġ li l-Kosovo jindirizza n-nuqqasijiet 
li tqajmu fid-djalogu dwar il-viżi, inkluża l-mitigazzjoni tar-riskji, relatati mas-sigurtà u l-
migrazzjoni, tal-liberalizzazzjoni potenzjali tal-viża. Il-bżonn għal riformi ekonomiċi 
strutturali li jindirizzaw il-livell għoli tal-qgħad qiegħed isir urġenti. Jeħtieġ li riformi 
importanti, bħalma huma r-riforma elettorali u r-riformi tal-amministrazzjoni pubblika, 
jingħataw prijorità u l-protezzjoni tal-minoranzi jeħtieġ li tiġi indirizzata. 

56. Jeħtieġ li l-Kosovo jżomm impenn attiv u kostruttiv fil-proċess ta’ normalizzazzjoni mas-
Serbja, li ra progress sinifikanti. Il-Kunsill ser ikompli jagħmel monitoraġġ mill-qrib tal-
impenn kontinwu tal-Kosovo lejn progress viżibbli u sostenibbli fin-normalizzazzjoni tar-
relazzjonijiet mas-Serbja, inkluż l-implimentazzjoni in bona fede tal-ftehimiet kollha li 
ntlaħqu s'issa, sabiex il-Kosovo u s-Serbja jkunu jistgħu jkomplu fit-toroq Ewropej 
rispettivi tagħhom, waqt li jiġi evitat li wieħed minnhom ikun jista' jimblokka lill-ieħor 
f'dawn l-isforzi u bil-prospett li t-tnejn ikunu jistgħu jħaddmu b'mod sħiħ id-drittijiet 
tagħhom u jġorru r-responsabbiltajiet tagħhom. Il-Kunsill ifakkar li l-progress fil-proċess 
ta’ normalizzazzjoni tar-relazzjonijiet mas-Serbja huwa prinċipju essenzjali tal-Ftehim ta’ 
Stabilizzazzjoni u Assoċjazzjoni propost u għandu jsejjes l-iżvilupp tar-relazzjonijiet u l-
kooperazzjoni bejn l-UE u l-Kosovo. 

57. Il-Kosovo għandu jkompli jikkoopera mill-qrib u b'mod effettiv ma' EULEX u 
jikkontribwixxi b'mod attiv għall-eżekuzzjoni sħiħa u bla xkiel minn EULEX tal-mandat 
imġedded tiegħu. Il-Kunsill jappella lill-Kosovo, bħala kwistjoni ta’ prijorità, biex 
jimplimenta l-impenn politiku biex tiġi stabbilita qorti speċjalizzata għas-smigħ ta’ każijiet 
li jirriżultaw mill-investigazzjoni mmexxija mit-Task Force Investigattiva Speċjali billi 
jadotta l-bidliet legali meħtieġa kollha." 

Niżguraw ir-rispett għall-istat tad-dritt 

Il-Kunsill u l-Istati Membri imlaqqgħin fil-Kunsill adottaw il-konklużjonijiet li ġejjin dwar l-iżgurar 
tar-rispett għall-istat tad-dritt: 

"- FILWAQT LI JILQGĦU n-nota tal-Presidenza bit-titolu "Niżguraw ir-Rispett għall-Istat 
tad-Dritt"1; 

– FILWAQT LI JENFASIZZAW li l-Unjoni Ewropea u l-Istituzzjonijiet tagħha huma 
impenjati fil-promozzjoni tal-valuri tal-UE, inkluż ir-rispett għall-istat tad-dritt kif stabbilit 
fit-Trattati; 

                                                 
1 ST 16862/14 COR 1 

– FILWAQT LI JISSOTTOLINJAW li l-istat tad-dritt huwa wieħed mill-valuri ewlenin li 
fuqhom hija mibnija l-Unjoni; 

– FILWAQT LI JENFASIZZAW ir-rwol tal-Kunsill fil-promozzjoni ta’ kultura ta’ rispett 
għall-istat tad-dritt fl-Unjoni Ewropea; 

IL-KUNSILL TAL-UNJONI EWROPEA U L-ISTATI MEMBRI MLAQQGĦIN FIL-KUNSILL, 

1. jimpenjaw ruħhom li jistabbilixxu djalogu fost l-Istati Membri kollha fil-Kunsill biex 
jippromwovu u jissalvagwardjaw l-istat tad-dritt fil-qafas tat-Trattati; 

2. jissottolinjaw li dan id-djalogu ser ikun ibbażat fuq il-prinċipji tal-oġġettività, in-
nondiskriminazzjoni u t-trattament indaqs tal-Istati Membri kollha; 

3. jaqblu li dan id-djalogu ser jitmexxa abbażi ta’ approċċ mhux ippreġudikat u bbażat fuq l-
evidenza; 

4. jenfasizzaw li tali approċċ ser ikun mingħajr preġudizzju għall-prinċipju tal-attribuzzjoni 
tal-kompetenzi, kif ukoll ir-rispett tal-identitajiet nazzjonali tal-Istati Membri inerenti fl-
istrutturi fundamentali tal-politika u l-kostituzzjoni tagħhom, li jinkludu l-awtonomija 
reġjonali u lokali, u l-funzjonijiet statali essenzjali tagħhom, inkluż l-iżgurar tal-integrità 
territorjali tal-Istat, iż-żamma tal-ordni pubbliku u s-salvagwardja tas-sigurtà nazzjonali, u 
għandu jiġi ippreżentat fid-dawl tal-prinċipju tal-kooperazzjoni sinċiera. 

5. jaqblu li dan id-djalogu ser jiġi żviluppat b’mod li huwa komplementari ma' dak ta' 
istituzzjonijiet oħra tal-UE u ta' organizzazzjonijiet internazzjonali, sabiex tiġi evitata d-
duplikazzjoni u filwaqt li jittieħed kont tal-istrumenti u l-kompetenzi eżistenti f’dan il-
qasam; 

6. jaqblu li dan id-djalogu ser iseħħ darba fis-sena fil-Kunsill, fil-konfigurazzjoni Affarijiet 
Ġenerali tiegħu, u jitħejja mill-COREPER (Presidenza), wara approċċ inklużiv. Il-Kunsill 
ser jikkunsidra, kif meħtieġ, li jniedi dibattiti dwar suġġetti tematiċi. Il-Presidenza ser 
tiżgura rispett sħiħ tal-prinċipji msemmija hawn fuq (il-paragrafi 2, 3, 4 u 5) f'kull ħin 
matul l-organizzazzjoni tad-djalogu; 

7. u sa tmiem l-2016, ser tevalwa l-esperjenza miksuba abbażi ta’ dan id-djalogu." 

Id-djalogu stabbilit mill-konklużjonijiet jikkomplementa l-mezzi eżistenti li l-UE tista' tuża fil-
qasam tal-istat tad-dritt, b'mod partikolari l-proċedura ta' ksur fil-każ ta' ksur tal-liġi tal-UE u l-hekk 
imsejħa proċedura tal-Artikolu 7 tat-Trattat ta' Lisbona li tippermetti s-sospensjoni tad-drittijiet tal-
vot fil-każ ta' ksur serju u persistenti ta' valuri tal-UE. 

L-adozzjoni tal-konklużjonijiet issegwi diskussjoni fil-Kunsill Affarijiet Ġenerali tat-18 ta' 
Novembru fuq il-bażi ta' nota tal-presidenza li ħadet kont tal- konklużjonijiet dwar id-drittijiet 
fundamentali u l-istat tad-dritt adottati mill-Kunsill Ġustizzja u Affarijiet Interni f'Ġunju 2013. 

Reviżjoni ta' nofs it-term ta' Ewropa 2020 

Il-Ministri ħadu nota tar-rapport ta' sintesi mħejji mill-Presidenza dwar id-diskussjonijiet u l-
messaġġi politiċi ewlenin tal-konfigurazzjonijiet differenti tal-Kunsill dwar ir-reviżjoni ta’ nofs it-
term tal-istrateġija Ewropa 2020. 

L-istrateġija Ewropea 2020 hija l-istrateġija tal-UE għal tkabbir intelliġenti, sostenibbli u inklużiv. 
L-istrateġija hija implimentata u ssorveljata fil-kuntest tas-Semestru Ewropew, iċ-ċiklu ta' 
koordinazzjoni ta' kull sena ta' politiki ekonomiċi u baġitarji (bl-aspetti speċifiċi tiegħu: riformi 
baġitarji, makroekonomiċi u strutturali). Permezz ta' dan il-proċess, il-Kummissjoni tevalwa b'mod 
partikolari jekk u sa liema livell l-impenji mwettqin mill-Istati Membri jippermettux il-kisba tal-
objettivi tal-istrateġija Ewropa 2020. 

Semestru Ewropew 

Il-Kunsill ħa nota tal-Istħarriġ Annwali dwar it-Tkabbir tal-Kummissjoni għall-2015, li fih hija 
tiddeskrivi fil-qosor il-karatteristiċi ewlenin tal-aġenda ġdida tagħha għall-impjiegi u t-tkabbir. 
Huwa ħa wkoll nota tal-Pjan Direzzjonali tas-Semestru Ewropew 2015 kif ippjanat mill-Presidenza 
Latvjana li jmiss. 

L-Istħarriġ Annwali dwar it-Tkabbir jippreżenta x'jista' jsir iktar fil-livell tal-UE biex tgħin lill-Istati 
Membri jirritornaw lejn livelli ogħla ta' tkabbir. Sabiex jiġi msaħħaħ u sostnut l-irkupru, il-
Kummissjoni tipproponi li jiġi segwit approċċ integrat għall-politika ekonomika msejjes fuq tliet 
pilastri ewlenin — spinta lill-investiment, l-aċċelerazzjoni tar-riformi strutturali u t-tħaddin ta' 
konsolidazzjoni fiskali responsabbli li twassal għal tkabbir. L-adozzjoni tal-Istħarriġ Annwali dwar 
it-Tkabbir tniedi s-Semestru Ewropew ta’ koordinazzjoni tal-politika ekonomika u baġitarja. 

Il-pjan direzzjonali tas-Semestru Ewropew jistabbilixxi kif ser titkompla l-ħidma taħt il-Presidenza 
Latvjana fl-ewwel semestru tal-2015. L-objettiv tal-pjan direzzjonali huwa li jiżgura li l-
formazzjonijiet rilevanti kollha tal-Kunsill jaħdmu b'mod koordinat u li jippermetti lill-Kunsill 
Affarijiet Ġenerali jissorvelja l-proċess. 

http://register.consilium.europa.eu/pdf/en/14/st15/st15206.en14.pdf
http://www.consilium.europa.eu/uedocs/cms_data/docs/pressdata/en/jha/143099.pdf
http://www.consilium.europa.eu/uedocs/cms_data/docs/pressdata/en/jha/143099.pdf

Tħejjija għall-Kunsill Ewropew ta' Diċembru 

Il-Kunsill eżamina l-abbozz ta' konklużjonijiet għal-laqgħa tal-Kunsill Ewropew li għandha ssir fit-
18 u d-19 ta' Diċembru. 

Il-Kunsill Ewropew ser jiffoka fuq: 

– titjib tal-klima tal-investiment fl-Ewropa; b’mod partikolari l-mexxejja ser jiddiskutu l-
inizjattiva tal-Kummissjoni li timmobilizza 315 biljun euro ta’ investiment matul il-perjodu 
2015-2017 fil-kuntest ġenerali tal-isforzi tal-UE biex tagħti spinta lit-tkabbir u l-impjiegi; 

– is-sitwazzjoni fl-Ukraina; 

Fit-18 u d-19 ta' Novembru l-Kunsill iddiskuta abbozz ta' aġenda annotata (14866/14). 

Segwitu għall-Kunsill Ewropew ta' Ġunju 

Permezz ta' segwitu għall-Kunsill Ewropew ta' Ġunju, il-Kunsill ħa kont tal-aġenda strateġika, waqt 
li ffoka fuq il-kapitolu dwar l-UE bħala attur globali b'saħħtu. 

L-eżerċizzju kien ibbażat fuq rapport tal-Presidenza (16384/14) li jistabbilixxi perspettiva strateġika 
tas-sitwazzjoni attwali, il-kwistjonijiet ewlenin u l-prijoritajiet għall-azzjoni tal-UE f’dan il-qasam. 

L-aġenda strateġika għall-Unjoni fi żminijiet ta’ bidla ġiet adottata mill-Kunsill Ewropew f’Ġunju 
2014. 

Titjib tal-funzjonament tal-UE 

Il-Kunsill ħa nota ta’ rapport tal-presidenza li jagħti sintesi tal-ħidma tal-Grupp tal-Ħbieb tal-
Presidenza dwar it-titjib tal-funzjonament tal-UE. 

Il-Grupp tal-Ħbieb tal-Presidenza ġie attivat mill-Presidenza Taljana f’Settembru wara l-appoġġ 
wiesa’ tal-Kunsill Affarijiet Ġenerali tat-23 ta’ Lulju għall-idea li jiġi eżaminat il-funzjonament 
attwali tal-UE. 

Il-Grupp tal-Ħbieb tal-Presidenza ltaqa’ erba’ darbiet u eżamina kwistjonijiet orizzontali inkluż ir-
rwol tal-parlamenti nazzjonali, ir-relazzjonijiet interistituzzjonali, il-ħidma fil-Kunsill u l-potenzjal 
mhux sfruttat tat-Trattat ta’ Lisbona. 

http://register.consilium.europa.eu/pdf/en/14/st14/st14866.en14.pdf
http://register.consilium.europa.eu/pdf/en/14/st16/st16384.en14.pdf
http://www.consilium.europa.eu/uedocs/cms_data/docs/pressdata/en/ec/143477.pdf

Ipprogrammar leġislattiv 

Il-Ministri kellhom skambju ta’ fehmiet dwar il-programm ta’ ħidma tal-Kummissjoni għall-2015 
fuq il-bażi ta’ preżentazzjoni mill-Kummissjoni. Dan kien segwitu għad-diskussjoni tal-Kunsill 
dwar il-prijoritajiet tal-Kummissjoni fil-Kunsill Affarijiet Ġenerali tat-18 ta’ Novembru 2014. 

Il-Kunsill adotta l-konklużjonijiet tal-Kunsill li ġejjin dwar l-ipprogrammar pluriennali u l-ippjanar 
leġislattiv: 

"Il-Kunsill jilqa’ d-djalogu intens u produttiv li seħħ mal-Kummissjoni dwar il-Programm ta’ 
Ħidma tal-Kummissjoni tal-2015. Dan jistabbilixxi punt tat-tluq tajjeb għall-kooperazzjoni futura 
tagħna u ser ikompli jiġi żviluppat fis-snin li ġejjin. 

Filwaqt li jfakkar fl-eżistenza ta’ djalogu strutturat bejn il-Parlament Ewropew u l-Kummissjoni, il-
Kunsill ser jaħdem mal-Kummissjoni biex jiddefinixxu modalitajiet adatti sabiex il-Kunsill 
jipprovdi kontributi għat-tħejjija tal-programm ta’ ħidma annwali tal-Kummissjoni u biex 
jissorvelja l-implimentazzjoni tiegħu. 

Il-Kunsill jistenna b’interess it-tisħiħ tal-kooperazzjoni interistituzzjonali ġenerali billi jiżgura li 
jkun hemm proċess leġislattiv aktar rapidu u effiċjenti, filwaqt li tiġi ppreservata l-kwalità tal-
leġislazzjoni. 

Għal dan il-għan, il-Kunsill ser jagħmel ħiltu biex iwettaq ħidma mal-Kummissjoni u l-Parlament 
Ewropew bil-ħsieb li jiġi stabbilit qafas politiku għal ipprogrammar annwali u pluriennali tal-UE 
sal-2015. Sadanittant, il-Kunsill jistenna b’interess li jsaħħaħ il-kooperazzjoni tiegħu mal-Parlament 
Ewropew u jistieden lill-Kummissjoni biex tidħol fi djalogu mal-Kunsill dwar il-programm ta’ 
ħidma annwali li jmiss, fl-ispirtu ta’ dan il-ftehim futur possibbli." 

Barra minn hekk, il-Kunsill iddiskuta t-test ta’ abbozz ta’ dikjarazzjoni konġunta dwar l-
Ipprogrammar Pluriennali u l-Ippjanar Leġislattiv u stieden lill-Presidenza tagħmel negozjati mal-
istituzzjonijiet l-oħra fuq dik il-bażi. 

PUNTI OĦRAJN LI ĠEW APPROVATI 

AFFARIJIET ĠENERALI 

Prijoritajiet ta' komunikazzjoni tal-UE għall-2015 u l-2016 

Il-Kunsill approva t-temi li ġejjin bħala prijoritajiet ta’ komunikazzjoni għas-sentejn li ġejjin: 

a. L-appoġġ tal-UE biex jitrawmu t-tkabbir sostenibbli, l-innovazzjoni, il-kompetittività u l-
impjiegi; 

b. Il-libertà, is-sigurtà u l-ġustizzja (inkluż ''l-immigrazzjoni/integrazzjoni'', b'attenzjoni 
dovuta għal politiki sostenibbli u koordinati); 

ċ. Enerġija u tibdil fil-klima; 

d. Ir-rwol tal-UE fid-dinja, b'enfasi fuq il-kontribut għall-istabbiltà tal-viċinat tagħha. Il-
komunikazzjoni dwar dan is-suġġett ser tinkludi wkoll is-Sena Ewropea għall-Iżvilupp 
2015, filwaqt li jittieħed kont tan-natura trasversali tagħha u l-impenn unanimu tal-Istati 
Membri kollha fl-implimentazzjoni tas-Sena. 

Il-prijoritajiet ta’ komunikazzjoni se jkunu diskussi mal-Parlament Ewropew u l-Kummissjoni bil-
ħsieb ta’ approvazzjoni politika konġunta (16314/14). 

L-effetti tal-Fond Ewropew għall-Iżvilupp Reġjonali fuq il-bijodiversità 

Il-Kunsill adotta konklużjonijiet dwar rapport speċjali tal-Qorti Ewropea tal-Awdituri intitolat “Il-
Fond Ewropew għall-Iżvilupp Reġjonali huwa effettiv biex jiffinanzja proġetti li jippromwovu 
direttament il-bijodiversità taħt l-istrateġija tal-UE għall-bijodiversità sal-2020?”, kif stabbiliti 
f’16332/14. 

Nota tal-Presidenza dwar il-kisbiet fil-politika ta’ koeżjoni 

Il-Kunsill ħa nota ta’ nota tal-Presidenza dwar il-kisbiet ewlenin tal-programm tal-Presidenza 
Taljana għall-politika ta' koeżjoni stabbiliti f’16641/14. 

http://register.consilium.europa.eu/pdf/en/14/st16/st16314.en14.pdf
http://register.consilium.europa.eu/pdf/en/14/st16/st16332.en14.pdf
http://register.consilium.europa.eu/pdf/en/14/st16/st16641.en14.pdf

Kompożizzjoni tal-Kumitat tar-Reġjuni* 

Il-Kunsill adotta Deċiżjoni dwar il-kompożizzjoni tal-Kumitat tar-Reġjuni (16808/14 + 16870/14 
ADD 1). L-objettiv tad-Deċiżjoni hu li jiġi żgurat li l-Kumitat tar-Reġjuni ma jkollux aktar minn 
350 membru, f’konformità mal-Artikolu 305 tat-Trattat dwar il-Funzjonament tal-UE. 

Wara l-adeżjoni tal-Kroazja mal-UE, in-numru ta’ membri tal-Kumitat żdied temporanjament għal 
353. 

Id-deċiżjoni dwar il-kompożizzjoni tal-Kumitat tar-Reġjuni tfisser li issa huwa possibbli li titnieda 
l-proċedura għat-tiġdid tal-Kumitat li l-mandat tiegħu jiskadi fil-25 ta’ Jannar 2015. F’Jannar li ġej, 
il-Kunsill għandu jaħtar 350 membru u numru ugwali ta’ sostituti sabiex jippermetti kontinwazzjoni 
bla waqfien tal-attivitajiet konsultattivi tal-Kumitat. 

AFFARIJIET BARRANIN 

Il-Pjan ta’ Azzjoni tal-Istrateġija dwar is-Sigurtà Marittima tal-UE 

Il-Kunsill adotta l-pjan ta’ azzjoni għal Strateġija dwar is-Sigurtà Marittima tal-Unjoni Ewropea 
(EUMSS). Il-pjan ta' azzjoni għandu l-għan li jimplimenta l-EUMSS billi jkopri ħames oqsma: l-
azzjoni esterna intensifikata; is-sensibilizzazzjoni, is-sorveljanza u l-kondiviżjoni tal-informazzjoni 
marittimi; l-iżvilupp tal-kapaċitajiet; il-ġestjoni tar-riskju, il-protezzjoni tal-infrastruttura marittima 
kritika u r-rispons għall-kriżijiet; kif ukoll ir-riċerka u l-innovazzjoni, l-edukazzjoni u t-taħriġ dwar 
is-sigurtà marittima. Ara l-pjan ta' azzjoni. 

Konklużjonijiet dwar pajjiżi tal-Ewropa tal-Punent li mhumiex fl-UE 

Il-Kunsill adotta konklużjonijiet tal-Kunsill dwar is-suq uniku mkabbar omoġenju u r-relazzjonijiet 
tal-UE ma' pajjiżi tal-Ewropa tal-Punent li mhumiex fl-UE (16325/1/14 REV 1). 

Mandat ta’ negozjar għal Ftehim ta’ Assoċjazzjoni wieħed jew diversi ma’ Andorra, Monako 
u San Marino 

Il-Kunsill adotta mandat li jawtorizza lill-Kummissjoni tinnegozja f’isem l-Unjoni u l-Istati Membri 
tagħha, ftehim ta’ assoċjazzjoni wieħed jew diversi ma’ Andorra, Monako u San Marino. 

http://register.consilium.europa.eu/pdf/en/14/st16/st16808.en14.pdf
http://register.consilium.europa.eu/pdf/en/14/st16/st16870-ad01.en14.pdf
http://register.consilium.europa.eu/pdf/en/14/st16/st16870-ad01.en14.pdf
http://data.consilium.europa.eu/doc/document/ST-17002-2014-INIT/en/pdf
http://www.consilium.europa.eu/uedocs/cms_data/docs/pressdata/en/er/146315.pdf

POLITIKA TA' SIGURTÀ U TA' DIFIŻA KOMUNI 

Missjoni ta' monitoraġġ tal-UE fil-Ġeorġja 

Il-Kunsill estenda l-mandat tal-Missjoni ta’ Monitoraġġ tal-UE fil-Ġeorġja (EUMM Georgia) sal-
14 ta’ Diċembru 2016. Għal aktar dettalji, ara l-istqarrija għall-istampa. 

KOOPERAZZJONI GĦALL-IŻVILUPP 

Aġenda għal wara l-2015 

Il-Kunsill adotta konklużjonijiet dwar l-aġenda għal wara l-2015, il-qafas ġdid għall-isforzi tal-
komunità internazzjonali lejn il-qerda tal-faqar u l-iżvilupp sostenibbli. It-test sħiħ jinsab fi 
(16716/14). 

Sħubija ġdida għall-ġestjoni tad-diżastri 

Il-Kunsill adotta l-konklużjonijiet li ġejjin dwar kooperazzjoni bejn l-awtoritajiet tal-għajnuna 
umanitarja u tal-protezzjoni ċivili: nibnu sħubija ġdida għall-ġestjoni tad-diżastri: 

"1. Waqt li jfakkar fid-Deċiżjoni Nru 1313/2013/UE tal-Parlament Ewropew u tal-Kunsill tas-
17 ta’ Diċembru 2013 dwar Mekkaniżmu tal-Unjoni għall-Protezzjoni Ċivili1, li tiddikjara 
li l-Kummissjoni u l-Istati Membri għandhom jidentifikaw u jippromwovu sinerġiji bejn l-
assistenza tal-protezzjoni ċivili u l-finanzjament tal-għajnuna umanitarja pprovduti mill-
Unjoni u l-Istati Membri fl-ippjanar tal-operazzjonijiet ta' reazzjoni għall-kriżijiet 
umanitarji barra mill-Unjoni; 

2. Waqt li jfakkar fir-Regolament tal-Kunsill Nru 1257/96 tal-20 Ġunju 1996 rigward l-
għajnuna umanitarja2; 

                                                 
1 ĠU L 347, 20.12.2013, p. 924. 
2 ĠU L 163, 2.07.1996, p. 1. 

http://www.consilium.europa.eu/uedocs/cms_data/docs/pressdata/EN/foraff/146311.pdf

3. Waqt li jieħu kont tad-Dikjarazzjoni Konġunta mill-Kunsill u r-Rappreżentanti tal-
Gvernijiet tal-Istati Membri mlaqqgħin fil-Kunsill, il-Parlament Ewropew u l-Kummissjoni 
Ewropea tal-2008 - "Il-Kunsens Ewropew dwar l-Għajnuna Umanitarja"1 li tenfasizza li l-
assistenza tal-protezzjoni ċivili b'reazzjoni għas-sitwazzjonijiet umanitarji għandha tkun 
konformi mal-prinċipji umanitarji u għandha tkun gwidata mill-ħtiġijiet u tikkomplementa 
l-għajnuna umanitarja u tkun koerenti magħha, tirrikonoxxi r-rwol ta' koordinament 
ċentrali u ġenerali tan-Nazzjonijiet uniti, b'mod partikolari l-Uffiċċju għall-Koordinazzjoni 
tal-Affarijiet Umanitarji (OCHA), fil-promozzjoni ta' reazzjoni internazzjonali koerenti 
għall-kriżijiet umanitarji; u tispeċifika li, f'emerġenzi kumplessi, ir-rikors għall-assi tal-
protezzjoni ċivili għandu pjuttost jkun l-eċċezzjoni; 

4. Waqt li jfakkar fir-Regolament (UE) Nru 375/2014 tal-Parlament Ewropew u tal-Kunsill 
tat-3 ta' April 2014 li jistabbilixxi l-Korp Volontarju Ewropew ta' Għajnuna Umanitarja 
("l-Inizjattiva Voluntiera tal-Għajnuna tal-UE")2; 

5. Waqt li jieħu kont tal-Konklużjonijiet tal-Kunsill dwar l-Approċċ tal-UE għar-Reżiljenza 
tat-28 ta' Mejju 20133, li jenfasizzaw l-importanza li tingħata assistenza lill-pajjiżi u r-
reġjuni vulnerabbli u dawk f'riskju li jintlaqtu mid-diżastri fl-iżvilupp ta' sistemi ta' 
informazzjoni effettivi ta' twissija bikrija u ta' strateġiji għall-ġestjoni tad-diżastri u t-
tnaqqis tar-riskju; 

6. Waqt li jissottolinja n-natura ċivili tal-protezzjoni ċivili Ewropea, b'kont meħud tal-"Linji 
Gwida dwar l-Użu tal-Assi Militari u tad-Difiża Ċivili għas-Sostenn tal-Attivitajiet tan-
Nazzjonijiet Uniti u Umanitarji f'Emerġenzi Kumplessi" u l-"Linji Gwida ta' Oslo dwar l-
Użu tal-Assi Militari u tad-Difiża Ċivili Barranin fl-Għajnuna f'Każ ta' Diżastru", li jfakkru 
li l-użu tar-riżorsi tal-protezzjoni ċivili b'reazzjoni għas-sitwazzjonijiet umanitarji għandu 
jkun konformi mal-prinċipji umanitarji u jenfasizzaw li l-assi militari għandhom jintużaw 
biss meta ma jibqax għażla oħra taħt it-tmexxija ċivili; 

7. Waqt li jirrikonoxxi li sar progress sinifikanti fil-promozzjoni ta' kooperazzjoni eqreb bejn 
il-protezzjoni ċivili u s-sħab umanitarji fis-snin reċenti; 

8. Waqt li jieħu kont tal-eżitu tal-laqgħa ta' konsultazzjoni li tinvolvi kemm esperti tal-
protezzjoni ċivili kif ukoll tal-għajnuna umanitarja, li saret fi Brussell fit-12 ta' Settembru 
2014 u wriet il-valur miżjud tat-titjib tas-sinerġiji bejn l-għajnuna umanitarja u l-
awtoritajiet tal-protezzjoni ċivili. 

                                                 
1 ĠU C 25, 30.01.2008, p. 1. 
2 ĠU L 122, 24.4.2014, p. 1. 
3 9325/13. 

IL-KUNSILL TAL-UNJONI EWROPEA 

9. Jenfasizza li kooperazzjoni msaħħa bejn il-protezzjoni ċivili u l-awtoritajiet tal-għajnuna 
umanitarja fl-operazzjonijiet ta' reazzjoni għad-diżastri kif ukoll fil-missjonijiet ta' 
prevenzjoni u tħejjija jistgħu jagħtu kontribut importanti għall-objettiv kondiviż li jiġu 
salvati l-ħajjiet fil-pajjiżi f'riskju li jintlaqtu mid-diżastri barra mill-Unjoni. 

10. Jenfasizza l-importanza ta' aktar tisħiħ fir-reazzjoni Ewropea għall-kriżijiet umanitarji, fil-
bini ta' koordinazzjoni u kooperazzjoni bejn l-assistenza tal-protezzjoni ċivili u tal-
għajnuna umanitarja f'konformità mal-Kunsens Ewropew dwar l-Għajnuna Umanitarja. 

11. Jaqbel li fil-qasam tat-tħejjija u r-reazzjoni għad-diżastri kif ukoll tat-tnaqqis tat-riskju tad-
diżastri, ir-relazzjonijiet mal-korpi rilevanti tan-Nazzjonijiet Uniti u l-istrutturi mmexxija 
min-NU fil-qasam għandhom ikomplu jissaħħu bil-ħsieb li jitjiebu l-kooperazzjoni u l-
koordinazzjoni, abbażi tal-arranġamenti eżistenti, waqt li jirrikonoxxi r-rwol ta' 
koordinazzjoni ġenerali tan-NU. 

12. Filwaqt li jirrikonoxxi l-mandati differenti tagħhom u l-modi operandi, jirrikonoxxi r-rwol 
komplementari tal-għajnuna umanitarja u l-protezzjoni ċivili, u b'hekk jissottolinja l-
importanza li tiżdied is-sensibilizzazzjoni fost iż-żewġ komunitajiet biex jissaħħu s-
sinerġiji biex ikun hemm reazzjoni Ewropea għad-diżastri kif ukoll fil-promozzjoni tal-
ġestjoni tad-diżastri. 

13. Jissottolinja li għandu jitħeġġeġ aktar il-potenzjal taċ-Ċentru ta' Koordinazzjoni tar-
Rispons f'Każ ta' Emerġenza (ERCC) fil-konnessjoni tal-awtoritajiet tal-protezzjoni ċivili u 
tal-għajnuna umanitarja, flimkien ma' korpi u servizzi rilevanti oħra tal-UE. 

14. Jirrikonoxxi l-potenzjal tal-Kapaċità Ewropea għar-Reazzjoni f'każ ta' Emerġenza 
(EERC/"riżorsa volontarja") ukoll fil-kriżijiet umanitarji barra mill-Unjoni, u jenfasizza li 
l-mobilizzazzjoni tagħha m'għandhiex tnaqqas il-livell ta' tħejjija ġenerali għad-diżastri fl-
Unjoni u għandha titqies skont il-każ biex tiġi żgurata reazzjoni effiċjenti. 

15. Jissottolinja l-importanza li jissaħħu l-kapaċitajiet lokali fiż-żoni f'riskju li jintlaqtu mid-
diżastri u jirrikonoxxi l-kontribut potenzjali tal-atturi fil-protezzjoni ċivili u l-għajnuna 
umanitarja Ewropej fit-tisħiħ tar-reżiljenza tal-komunitajiet. 

16. Jirrikonoxxi l-importanza tal-Kollegament bejn l-Għajnuna, ir-Riabilitazzjoni u l-Iżvilupp 
(LRRD) bħala parti minn approċċ integrat biex jittaffew il-kriżijiet u d-diżastri, b'mod 
partikolari permezz ta' tħejjija mtejba għad-diżastri. 

Jistieden lill-Istati Membri biex: 

17. Jippromwovu, fejn rilevanti, inizjattivi biex titqajjem sensibilizzazzjoni fir-rigward tal-
mandati, ir-rwoli u l-modi operandi tal-awtoritajiet tal-għajnuna umanitarja u tal-
protezzjoni ċivili, il-komunitajiet u l-esperti biex jiġu inkoraġġuti skambju ta' 
informazzjoni u koordinazzjoni effettivi fl-Istati Membri u bejniethom, u l-Unjoni. Dan 
għandu jinkludi l-kondiviżjoni tal-informazzjoni, arranġamenti ta' koordinazzjoni u, fejn 
rilevanti, taħriġ u eżerċizzji konġunti. 

18. Irawmu koerenza fir-reazzjoni Ewropea għall-kriżijiet umanitarji billi: 

• jużaw b'mod sħiħ is-Sistema Komuni ta' Komunikazzjoni u Informazzjoni f'każ ta' 
Emerġenza (CECIS) għall-iskambju ta' informazzjoni bejn il-punti ta' kuntatt tal-
protezzjoni ċivili; 

• itejbu l-komunikazzjoni bejn l-ERCC u l-awtoritajiet tal-għajnuna umanitarja fl-Istati 
Membri inkluż, fejn ikun meħtieġ, l-identifikazzjoni tal-punti ta' kuntatt; 

• jagħmlu skambju fil-livell nazzjonali, bejn l-awtoritajiet tal-għajnuna umanitarja u 
tal-protezzjoni ċivili, tal-informazzjoni rilevanti disponibbli fis-Sistema ta' 
Informazzjoni Ewropea għar-Reazzjoni f'Każ ta' Emerġenza u Diżastri (EDRIS) u s-
sistema CECIS. 

19. Jinkoraġġixxu l-iskambju tal-għarfien u l-kompetenza esperta fil-qasam tal-ġestjoni tad-
diżastri, inklużi l-aħjar prassi żviluppati f'kooperazzjoni mal-komunità xjentifika u l-użu ta' 
teknoloġiji u għodod innovattivi, biex tissaħħaħ il-kapaċità għall-ġestjoni tad-diżastri fil-
pajjiżi barra mill-Unjoni f'riskju li jintlaqtu mid-diżastri. 

20. Jinkorporaw, fejn adatt, l-elementi ta' rkupru bikri fl-ippjanar ta' reazzjoni serja u b'hekk ir-
reazzjoni ġenerali ssir aktar effettiva u effiċjenti. 

Jistieden lill-Kummissjoni biex: 

21. Tagħmel l-aqwa użu mill-għodod disponibbli biex iżżid, fejn meħtieġ, is-sensibilizzazzjoni 
u l-għarfien fost il-protezzjoni ċivili u l-komunitajiet tal-għajnuna umanitarja dwar il-
mandati, ir-rwoli u l-modi operandi rispettivi tagħhom. 

22. Ittejjeb il-kooperazzjoni u l-koordinazzjoni u b'mod partikolari: 

a) Tiżviluppa miżuri ta' tħejjija, permezz ta' gruppi ta' ħidma kemm mill-komunitajiet 
tal-protezzjoni ċivili u tal-għajnuna umanitarja, li jistgħu jinkludu gwida prattika u 
Kodiċi ta' Kondotta għal attivitajiet f'kuntesti differenti, abbażi ta' standards 
internazzjonali li ntlaħaq qbil dwarhom; 

b) Tippromwovi taħriġ konġunt, eżerċizzji u skambju ta' prassi tajba u tagħlimiet li 
ttieħdu abbażi wkoll tal-miżuri ta' tħejjija msemmija hawn fuq; 

ċ) Tiżviluppa kunċett għall-użu strateġiku tal-missjonijiet ta' konsulenza taħt il-
Mekkaniżmu tal-Unjoni għall-Protezzjoni Ċivili, inklużi l-ambitu u ż-żmien 
tagħhom, u fejn adatt l-użu tal-għarfien espert tal-protezzjoni ċivili Ewropea fil-bini 
jew ir-rinovazzjoni ta' strutturi nazzjonali, reġjonali u lokali għall-ġestjoni għad-
diżastri, u tappoġġa s-sħab umanitarji fit-tisħiħ tal-kapaċitajiet u t-tisħiħ tar-
reżiljenza tal-komunitajiet; 

d) Toħloq konnessjoni tal-inizjattivi tal-protezzjoni ċivili mal-inizjattivi li għaddejjin 
jew ippjanati ta' tħejjija għad-diżastri tal-Istati Membri u l-Unjoni bħal inizjattivi 
għall-iżvilupp jew umanitarji ta' tħejjija għad-diżastri jew tnaqqis tar-riskju tad-
diżastri, fejn ikun possibbli u adatt; 

e) Toħloq konnessjoni bejn l-għajnuna mal-isforzi fit-tul inkluż f'termini ta' 
kunsiderazzjoni mill-ġdid tat-tul ta' żmien tal-missjonijiet u l-operazzjonijiet tal-
protezzjoni ċivili u/jew li jiġi żgurat trasferiment lil atturi oħrajn u strumenti ta' 
finanzjament. 

23. Tippromwovi inizjattivi bil-għan li jgħaqqdu l-għajnuna umanitarja mal-kapaċitajiet tal-
protezzjoni ċivili fil-qasam tal-ġestjoni tad-diżastri. Tali inizjattivi għandhom ikunu 
konnessi mal-iżvilupp ta' azzjonijiet u strumenti ta' kooperazzjoni f'koerenza mal-inizjattivi 
tan-Nazzjonijiet Uniti, biex jintlaħqu s-sinerġiji u tiġi żgurata s-sostenibbiltà tal-assistenza 
pprovduta barra mill-Unjoni. Passi konkreti f'din id-direzzjoni jistgħu jinkludu, fost l-
oħrajn: inizjattivi piloti u preparatorji possibbli fil-qasam tal-ġestjoni tad-diżastri, il-
valutazzjoni tar-riskju, it-tisħiħ tal-kapaċitajiet, it-twissija bikrija u l-appoġġ għan-nazzjon 
ospitanti li jinvolvu liż-żewġ komunitajiet. 

24. Tagħmel użu effiċjenti mill-ERCC fil-konnessjoni tal-awtoritajiet governattivi tal-
protezzjoni ċivili u tal-għajnuna umanitarja, b'mod partikolari permezz ta' skambju tal-
informazzjoni u konsultazzjoni regolari waqt il-kriżijiet. 

25. Torganizza laqgħat konġunti regolari tal-awtoritajiet tal-protezzjoni ċivili u tal-għajnuna 
umanitarja tal-Istati Membri biex tinkoraġġixxi aktar skambju ta' informazzjoni u 
tirrapporta lura lill-Kunsill kif adatt." 

AFFARIJIET EKONOMIĊI U FINANZJARJI 

Tassazzjoni - Kroazja - Żejt tal-gass użat f’operazzjonijiet ta' tneħħija ta’ mini 

Il-Kunsill adotta deċiżjoni li tawtorizza lill-Kroazja biex tapplika eżenzjoni mit-taxxa għaż-żejt tal-
gass li jintuża biex jitħaddem makkinarju għat-tneħħija tal-mini għal skopijiet umanitarji (16003/14 
+ 15429/14). 

L-eżenzjoni mit-taxxa, mogħtija skont l-Artikolu 19 tad-Direttiva 2003/96/KE, ser tipprovdi 
inċentiv għal tindif aktar mgħaġġel ta’ żoni suspettati li fihom mini fil-Kroazja, biex teħles art 
agrikola u foresti. 

VAT - Rumanija - Negozji żgħar 

Il-Kunsill adotta deċiżjoni li tippermetti lir-Rumanija biex tkompli tapplika deroga għal negozji 
żgħar taħt is-sistema komuni ta' VAT tal-UE (16004/14 + 15430/14). 

Il-miżura, li tidderoga mill-Artikolu 287 tad-Direttiva 2006/112/KE, tirrigwarda n-negozji b’fatturat 
annwali inqas minn EUR 65 000. Din tikkonċerna kważi 85% tal-kontribwenti Rumeni, li 
jikkontribwixxu biss 1.81% tad-dħul mill-VAT. 

Skont id-Deċiżjoni, li testendi l-applikazzjoni tad-Deċiżjoni 2012/181/UE, ir-Rumanija tista’ 
tkompli tapplika l-miżura mill-1 ta’ Jannar 2015 sal-31 ta’ Diċembru 2017. 

ĠUSTIZZJA U AFFARIJIET INTERNI 

Aġenda UE-Brażil dwar il-Migrazzjoni u l-Mobilità 

Il-Kunsill ħa nota tat-test tal-abbozz ta’ Dikjarazzjoni Konġunta għall-istabbiliment ta’ Aġenda 
Komuni dwar il-Migrazzjoni u l-Mobilità (CAMM) li għandu jiġi nnegozjat mal-Brażil. 

L-Aġenda Komuni hija l-qafas il-ġdid li l-UE u l-Istati Membri tagħha jistgħu jużaw flimkien mal-
oqfsa eżistenti, b'mod partikolari l-Isħubijiet għall-Mobilità, biex jiżviluppaw kooperazzjoni fil-
qasam tal-migrazzjoni ma' pajjiżi sħab rilevanti 

Ara wkoll: Komunikazzjoni tal-Kummissjoni: "Approċċ Globali għall-Migrazzjoni u l-Mobilità" 
(17254/11). 

 

http://register.consilium.europa.eu/pdf/en/14/st16/st16003.en14.pdf
http://register.consilium.europa.eu/pdf/en/14/st15/st15429.en14.pdf
http://register.consilium.europa.eu/pdf/en/14/st16/st16004.en14.pdf
http://register.consilium.europa.eu/pdf/en/14/st15/st15430.en14.pdf
http://register.consilium.europa.eu/pdf/en/11/st17/st17254.en11.pdf

